
Монгол Улсын Их Хурлын 2018 оны хаврын ээлжит чуулганы 
Эдийн засгийн байнгын хорооны 6 дугаар сарын 22-ны өдөр 
/Баасан гараг/-ийн хуралдааны гар тэмдэглэл
 

Эдийн засгийн байнгын хорооны дарга Д.Дамба-Очир ирц, хэлэлцэх асуудлын дарааллыг танилцуулж, хуралдааныг даргалав. 

 


Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 12 цаг 39 минутад Төрийн ордны “Их Эзэн Чингис хаан” танхимд эхлэв. 
 

Чөлөөтэй: Ж.Бат-Эрдэнэ, Ж.Ганбаатар, З.Нарантуяа, Д.Тэрбишдагва, Б.Чойжилсүрэн;
 

Нэг. “Банкийг дахин хөрөнгөжүүлэх тухай” хуулийн төсөл /эцсийн хэлэлцүүлэг/

Уг асуудлыг хаалттай хуралдааны горимоор хэлэлцэв. /12:39-12:42/
Хоёр. “Тавантолгойн нүүрсний ордын үйл ажиллагааг эрчимжүүлэх талаар авах зарим арга хэмжээний тухай” Улсын Их Хурлын тогтоолын төсөл /Засгийн газар 2018.05.15-ны өдөр өргөн мэдүүлсэн, төслийн үзэл баримтлалыг хэлэлцэх эсэх/

 
Хэлэлцэж буй асуудалтай холбогдуулан Уул уурхай, хүнд үйлдвэрийн сайд Д.Сумъяабазар, Уул уурхай, хүнд үйлдвэрийн яамны Төрийн нарийн бичгийн дарга Г.Нандинжаргал, мөн яамны Геологийн бодлогын газрын дарга Б.Мөнхтөр, Уул уурхайн бодлогын газрын дарга Б.Дэлгэржаргал, Бодлого хэрэгжүүлэлтийг зохицуулах газрын дарга Б.Элбэгзаяа, Зам, тээврийн хөгжлийн яамны Бодлого, төлөвлөлтийн газрын дарга Р.Мэргэн, Эрчим хүчний яамны Бодлого, төлөвлөлтийн газрын дарга Г.Энхтайван, мөн яамны Хөрөнгө оруулалт, үйлдвэрлэлийн хэлтсийн дарга Б.Ерэн-Өлзий, Уул уурхай, хүнд үйлдвэрийн яамны Хуулийн хэлтсийн дарга Н.Баярчимэг, мөн яамны Санхүүгийн хэлтсийн дарга М.Аясгалан, Уул уурхай, хүнд үйлдвэрийн сайдын зөвлөх М.Дагва, Уул уурхай, хүнд үйлдвэрийн яамны зөвлөх Т.Цогтбаяр, “Эрдэнэс Монгол” хувьцаат компанийн Санхүүгийн ажиллагаа, мониторингийн менежер Б.Энхбаяр, “Эрдэнэс Тавантолгой” хувьцаат компанийн гүйцэтгэх захирал Б.Ганхуяг, мөн компанийн Уул уурхайн хэлтсийн дарга Д.Цагаан-Өвгөн нар оролцов. 
 

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Д.Мягмарцэрэн нар байлцав. 
 

Хууль санаачлагчийн илтгэлийг Уул уурхай, хүнд үйлдвэрийн сайд Д.Сумъяабазар танилцуулав. 
 

Хууль санаачлагчийн илтгэлтэй холбогдуулан Улсын Их Хурлын гишүүн Л.Энх-Амгалан, Б.Жавхлан, М.Оюунчимэг, Д.Эрдэнэбат, Б.Баттөмөр, Д.Дамба-Очир нарын тавьсан асуултад Уул уурхай, хүнд үйлдвэрийн сайд Д.Сумъяабазар, Уул уурхай, хүнд үйлдвэрийн сайдын зөвлөх М.Дагва, “Эрдэнэс Монгол” хувьцаат компанийн гүйцэтгэх захирал Б.Ганхуяг нар хариулж, тайлбар хийв. 
 

Төслийн талаар Улсын Их Хурлын гишүүн Т.Аюурсайхан, Л.Энх-Амгалан, Д.Эрдэнэбат, Б.Баттөмөр, Д.Дамба-Очир нар үг хэлэв. 
 
Д.Дамба-Очир: - “Тавантолгойн нүүрсний ордын үйл ажиллагааг эрчимжүүлэх талаар авах зарим арга хэмжээний тухай” Улсын Их Хурлын тогтоолын төслийн үзэл баримтлалыг нэгдсэн хуралдаанаар оруулж хэлэлцүүлэхийг дэмжье гэсэн санал хураалт явуулъя. 
 
Зөвшөөрсөн: 

9

Татгалзсан: 

1

Бүгд:


10

90.0 хувийн саналаар дэмжигдлээ.

 

Байнгын хорооноос гарах санал, дүгнэлтийг Улсын Их Хурлын гишүүн Б.Баттөмөр Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 14 цаг 01 минутад хэлэлцэж дуусав. 

Гурав. Ажлын хэсэг байгуулах тухай

1.“Тавантолгойн нүүрсний ордын үйл ажиллагааг эрчимжүүлэх талаар авах зарим арга хэмжээний тухай” Улсын Их Хурлын тогтоолын төслийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Б.Баттөмөр, гишүүдэд Улсын Их Хурлын гишүүн Т.Аюурсайхан, Ж.Ганбаатар, Л.Мөнхбаатар, З.Нарантуяа, Г.Тэмүүлэн, Я.Содбаатар нарын бүрэлдэхүүнтэйгээр байгуулахаар тогтов. 
2.Хөрөнгө оруулалтын банкны тухай хуулийн төслийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Л.Энх-Амгалан, гишүүдэд Улсын Их Хурлын гишүүн Б.Баттөмөр, Ж.Ганбаатар, Я.Содбаатар, Д.Эрдэнэбат нарын бүрэлдэхүүнтэйгээр байгуулахаар тогтов. 
 

Хуралдаан 1 цаг 22 минут үргэлжилж, 19 гишүүнээс 14 гишүүн ирж, 73.7 хувийн ирцтэйгээр 14 цаг 03 минутад өндөрлөв. 
 


Тэмдэглэлтэй танилцсан: 

ЭДИЙН ЗАСГИЙН 

БАЙНГЫН ХОРООНЫ 

ДАРГА








Д.ДАМБА-ОЧИР
 



Тэмдэглэл хөтөлсөн: 

ПРОТОКОЛЫН АЛБАНЫ 


ШИНЖЭЭЧ







Ц.АЛТАН-ОД
 
 
 
  МОНГОЛ УЛСЫН ИХ ХУРЛЫН 
2018 ОНЫ ХАВРЫН ЭЭЛЖИТ ЧУУЛГАНЫ ЭДИЙН ЗАСГИЙН БАЙНГЫН ХОРООНЫ 06 ДУГААР САРЫН 22-НЫ ӨДӨР /БААСАН ГАРАГ/-ИЙН 
ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 

Д.Дамба-Очир: - Ирц 52.6 хувьтай байгаа учраас өнөөдрийн Эдийн засгийн байнгын хорооны хуралдааны ажиллагааг эхлүүлье. 
 

Өнөөдөр хоёр асуудал хэлэлцэнэ. Банкийг дахин хөрөнгөжүүлэх тухай хуулийн төслийн эцсийн хэлэлцүүлэг явуулна. 
 

Хоёрдугаарт нь, “Тавантолгойн нүүрсний ордын үйл ажиллагааг эрчимжүүлэх талаар авах зарим арга хэмжээний тухай” Улсын Их Хурлын тогтоолын төслийн үзэл баримтлалыг хэлэлцэх эсэхийг шийднэ. 
 

Гуравдугаарт нь, нэг ажлын хэсэг байгуулах байгаа. Ингээд гурван асуудал байна. Хэлэлцэх асуудал дээр асуулттай гишүүд байна уу? Алга. Д.Эрдэнэбат гишүүн. Д.Эрдэнэбат гишүүний микрофоныг өгье. 
 

Д.Эрдэнэбат: - Энэ Тавантолгойн нүүрсний ордын үйл ажиллагааг эрчимжүүлэх тухай Засгийн газрын тогтоол гээд. Нэн яаралтай гэдгээр орж ирж байх юм. Энэ Тавантолгойн асуудал бол нэн яаралтайгаар шийддэг асуудал угаасаа биш шүү дээ. Тэгээд энэ тогтоолынх нь төсөл дотор энийг тэр 39 дүгээр тогтоолын нөхцөл байдал нь хэвээрээ орж ирсэн байх юм. 
 

Энэ тогтоолын яг үндсэн мөн чанар нь болохоороо ерөөсөө энэ 30.0 хувийг нь хувьчилчихъя л гэсэн юм орж ирж байгаа юм байна шүү дээ. Тэгээд бид нар нэн яаралтайгаар одоо энэ чуулган тарж байхад ганцхан долоо хоног үлдэж байхад энэ том нүүрсний ордоо хувьчилна гээд шийдэх гэж байгаа юм уу? Тэгээд энийг заавал өнөөдөр ингэж нэн яаралтай оруулж ирэх ямар шаардлага байсан юм бэ гэдгийгээ тодруул. 
 

Д.Дамба-Очир: - Засгийн газар бол яах вэ нэн яаралтай гэдгээр л оруулж ирсэн. Өргөн барьсан байгаа. Тэгээд Улсын Их Хурлын даргын захирамж гарсан. Чуулган хаах гэж байгааг ойлгож байна. Тэгээд бас Улсын Их Хурал одоо завсарлахаасаа өмнө Тавантолгойн асуудлыг нь шийдэж өгөөд явах нь зүйтэй юм болов уу гэсэн ийм бодлоор л хэлэлцүүлгийг хийж байна. 
 

Эхний асуудалдаа оръё. “Банкийг дахин хөрөнгөжүүлэх тухай” хуулийн төслийн эцсийн хэлэлцүүлэгт бэлтгэсэн талаархи ажлын хэсгийн танилцуулгыг сонсоно. Улсын Их Хурлын гишүүн, ажлын хэсгийн ахлагч Б.Жавхлан танилцуулна. Ажлын хэсгийг дүгнэлтийг. Хаалттай горимд шилжчих. 
 
Хоёр дахь асуудалдаа оръё. “Тавантолгойн нүүрсний ордын үйл ажиллагааг эрчимжүүлэх талаар авах зарим арга хэмжээний тухай” Улсын Их Хурлын тогтоол.

Төслийн үзэл баримтлалын талаарх төсөл санаачлагчийн илтгэлийг сонсоно. Илтгэлийг Уул уурхай, хүнд үйлдвэрийн сайд Д.Сумъяабазар танилцуулна. Д.Сумъяабазар сайдыг урьж байна. 
 

Д.Сумъяабазар: - Эрхэм Эдийн засгийн байнгын хороон дарга, гишүүд ээ, 
 

Уул уурхай, хүнд үйлдвэрийн сайд миний бие Монгол Улсын Үндсэн хуулийн 6 дугаар зүйлийн 1 дэх хэсэгт Монгол Улсад газар, түүний хэвлий, ой, ус, ан амьтан, ургамал болон байгалийн бусад баялаг гагцхүү ард түмний мэдэлд төрийн хамгаалалт байна гэж заасныг хэрэгжүүлж, ард түмэнд газар, түүний хэвлийн баялгийн үр шимийг хүртээх зорилгоор Тавантолгойн нүүрсний ордын үйл ажиллагааг эрчимжүүлэх талаар авах зарим арга хэмжээний тухай тогтоолын төслийн үзэл баримтлалын хамтаар боловсруулан Улсын Их Хурлын хуралдаанаар хэлэлцүүлэхээр 2018 оны 6 дугаар сарын 21-ний өдөр Улсын Их Хурлын даргад өргөн мэдүүлсэн билээ. 
 

Улсын Их Хурлын 2010 оны 39 дүгээр тогтоолд Тавантолгойн нүүрсний ордыг ашиглахтай холбогдуулан Эрдэнэс Тавантолгой компанийн хувьцааны 50 хүртэлх хувийг Монгол Улсын иргэн, үндэсний аж ахуйн нэгжүүдэд эзэмшүүлэх, дотоод гадаадын хөрөнгийн биржээр арилжаалах арга хэмжээг холбогдох хууль тогтоомжийн дагуу үе шаттайгаар хэрэгжүүлэх, хувьцааны 30 хүртэлх хувийг гадаад дотоодын хөрөнгийн биржээр худалдаалж, шаардлагатай хөрөнгө оруулалтыг татан ордын үр өгөөжийг нэмэгдүүлэх, ард иргэдийн эзэмшиж буй хувьцааны үнэ цэнийг өсгөх хүрээний ажлыг зохион байгуулах талаар Засгийн газар даалгасан байдаг. Гэтэл Тавантолгойн ордын үр өгөөжийг нэмэгдүүлэх зорилготой дээрх тогтоол, шийдвэрүүдийг хэрэгжүүлэх боломж цаг хугацааны тохиолгүй өдийг хүргэснээс үүдэн Тавантолгойн ордыг стратегийн ордод хамруулсан нь Улсын Их Хурлын шийдвэр гарснаас хойш 11 жил ордод үйл ажиллагаа эрхлэх Эрдэнэс Тавантолгой хувьцаа компани байгуулагдаад 8 жилийг элээжээ. 
 

Жил бүрийн улсын нийгэм, эдийн засгийг хөгжүүлэх үндсэн чиглэлд Тавантолгойн ордыг түшиглэн нүүрс баяжуулах үйлдвэр, цахилгаан станц, цахилгаан дамжуулах шугам, авто зам, төмөр зам барих зэрэг асуудлыг тусгасаар ирсэн боловч гүйцэтгэл нь хангалтгүй хэрэгжиж ирсэн. Түүнчлэн орд ашиглалтын үйл ажиллагааг эрчимжүүлсэн нүүрс баяжуулах үйлдвэр, усан хангамжийн цогцолбор, Тавантолгой Гашуун сухайт чиглэлийн төмөр зам, Тавантолгой Зүүнбаян чиглэлийн төмөр зам, авто зам, бусад дагалдах дэд бүтцийн төслүүдийг барьж байгуулахад шаардагдах хөрөнгийг тус ордод үйл ажиллагаа явуулж байгаа төрийн өмчит Эрдэнэс Тавантолгой хувьцаат компани дангаараа шийдвэрлэх боломжгүй байгаагаас үүдэн төслүүдийг ойрын хугацаанд хэрэгжүүлэх боломжгүй байна. 
 

Иймд дээрх нөхцөл байдалд дүн шинжилгээ хийж Улсын Их Хурлын 2007 оны 27 дугаар тогтоолын хавсралтын дагуу стратегийн ордод хамаарсан Тавантолгойн нүүрсний ордыг төрийн болон ард иргэд, аж ахуйн нэгжийн эзэмшиж буй хувьцааны үнэ цэнийг өсгөх, ордын ашиглалтын үйл ажиллагааг зүй зохистой хэлбэрт оруулан улс, орон нутгийн нийгэм, эдийн засгийн бодит өсөлтийг хангах зорилгоор гадаад дотоодын зах зээлээс хөрөнгө босгох хувилбарыг гаргаж үүний хүрээнд Улсын Их Хурлын тогтоолын төслийн үзэл баримтлалын хамтаар боловсрууллаа. 
 

Энэ хувилбар нь Засгийн газрын 2016-2020 оны үйл ажиллагааны хөтөлбөрийг хэрэгжүүлэх, Монгол Улсын стратегийн ач холбогдол бүхий ордуудыг эдийн засгийн эргэлтэд оруулах, эрдэс баялгийн үр ашгийг иргэн бүрт хүртээмжтэй болгох үйл ажиллагаа, дэлхийн томоохонд тооцогдох Тавантолгойн нүүрсний ордыг зүй зохистой хэлбэрээр ашиглах ажилд ихээхэн түлхэц болох нь дамжиггүй юм. 
 
Ийнхүү Улсын Их Хурлын тогтоолын төслийг Засгийн газар, намын бүлгийн хурал болон Үндэсний аюулгүй байдлын зөвлөлийн хуралдаанаар тус тус хэлэлцүүлж дэмжлэг авсныг цохон тэмдэглэмээр байна. 
 
Энэхүү тогтоол батлагдсанаар Тавантолгойн ордын эдийн засгийн үр өгөөж нэмэгдэж, иргэдийн эзэмшиж буй хувьцааны үнэ ханш өсөх, нэмүү өртөг шингээсэн бүтээгдэхүүн үйлдвэрлэх замаар өрсөлдөх чадварыг нэмэгдүүлэх, бүтээгдэхүүнийг олон улсын зах зээлд борлуулах, дэд бүтцийг хөгжүүлэх зэрэг асуудлыг улсын төсөвт ачаалал үүсэхгүй байдлаар шийдвэрлэх боломж бүрдэх юм. 
 
Иймд “Тавантолгойн нүүрсний ордын үйл ажиллагааг эрчимжүүлэх талаар авах зарим арга хэмжээний тухай” Улсын Их Хурлын тогтоолын төслийн үзэл баримтлалын хамт хэлэлцэж Улсын Их Хурлын чуулганаар хэлэлцүүлэх санал, дүгнэлт гаргаж өгнө үү. 
 
Анхаарал тавьсанд явдалд баярлалаа. 
 
Д.Дамба-Очир: - Д.Сумъяабазар сайдад баярлалаа. Хэлэлцэж байгаа асуудалтай холбогдуулж ажлын хэсгийг танилцуулъя. Д.Сумъяабазар Уул уурхай, хүнд үйлдвэрийн сайд, Г.Нандинжаргал Уул уурхай, хүнд үйлдвэрийн яамны Төрийн нарийн бичгийн дарга, Б.Мөнхтөр Уул уурхай, хүнд үйлдвэрийн яамны Геологийн бодлогын газрын дарга, Б.Дэлгэржаргал Уул уурхай, хүнд үйлдвэрийн яамны Уул уурхайн бодлогын газрын дарга, Б.Элбэгзаяа Уул уурхай, хүнд үйлдвэрийн яамны Бодлого хэрэгжүүлэлтийг зохицуулах газрын дарга, Р.Мэргэн Зам, тээврийн хөгжлийн яамны Бодлого, төлөвлөлтийн газрын дарга, Г.Энхтайван Эрчим хүчний яамны Бодлого, төлөвлөлтийн газрын дарга, Б.Ерэн-Өлзий Эрчим хүчний яамны Хөрөнгө оруулалт, үйлдвэрлэлийн хэлтсийн дарга, Н.Баярчимэг Уул уурхай, хүнд үйлдвэрийн яамны Хуулийн хэлтсийн дарга, М.Аясгалан Уул уурхай, хүнд үйлдвэрийн яамны Санхүүгийн хэлтсийн дарга, М.Дагва Уул уурхай, хүнд үйлдвэрийн сайдын зөвлөх, Т.Цогтбаяр Уул уурхай, хүнд үйлдвэрийн яамны зөвлөх, Б.Энхбаяр “Эрдэнэс Монгол” хувьцаат компанийн Санхүүгийн ажиллагаа, мониторингийн менежер, Б.Ганхуяг “Эрдэнэс Тавантолгой” хувьцаат компанийн гүйцэтгэх захирал, Д.Цагаан-Өвгөн “Эрдэнэс Тавантолгой” хувьцаат компанийн Уул уурхайн хэлтсийн дарга. Эдгээр хүмүүс оролцож байна. 
 
Хэлэлцэж байгаа асуудалтай холбогдуулж асуух асуулттай гишүүд нэрсээ өгье. Үг хэлэх ч байгаа. Асуух асуулт нь ч байгаа. Д.Эрдэнэбат гишүүнээр. Б.Баттөмөр гишүүнээр тасаллаа. Л.Энх-Амгалан гишүүн асуултаа тавья. 
 
Л.Энх-Амгалан: - За яах вэ сая бид нар бас бүлэг дээр ярьсан л даа. Д.Сумъяабазар сайдын энэ Тавантолгойнхоо төслийг одоо эдийн засгийн эргэлтэд оруулах асуудлыг эрчимжүүлэх чиглэл рүү хийж байгаа ажлуудыг бид нар дэмжиж байгаа. Дэмжиж байгаа. 
 
Өнөөдрийн оруулж ирж байгаа, энэ Улсын Их Хурлаар оруулж ирж байгаа тогтоол, шинэ тогтоол батлуулахаар гарч ирж байгаа юм л даа. Тэгээд энэ тогтоол нь Улсын Их Хурлын 39 дугээр тогтоолыг бас ингээд эрчимжүүлнэ гэж байгаа. Энэтэй хамт. Тэгэхээр Улсын Их Хурлын 39 дүгээр тогтоолоор бид нар энэ Тавантолгойн нүүрсний ордын нийт компанийн хувьцааны 50 хүртэлх хувийг ингээд Монголын иргэн, үндэсний аж ахуйн нэгжүүддээ, гадаад дотоодын хөрөнгийн биржээр арилжаалах ийм юмыг үүрэг болгосон байгаа. Засгийн газарт. 50 хүртэл хувийг нь. 
 
Тэгээд энэнийхээ дагуу бид нар ард иргэддээ бас 1072 ширхэг хувьцаа эзэмшээд одоо нэг сая гаруй ард иргэд маань бол 1072 ширхэг хувьцаагаа эзэмшээд явж байгаа. Тийм ээ. Тэгэхээр одоо дахиад 30.0 хувийн асуудал ярьж байна шүү дээ. Дахиад 30.0 хувийн асуудал оруулж ирж байгаа байхгүй юу. Энэ бол гадаадын хөрөнгө оруулагч нарт гэж байгаа юм. 
 
Тэгэхээр ингээд 50 дээр нэмэх нь. 50 нь бол Монголын иргэд, дотоодын аж ахуйн нэгж. Тэгээд дээрээс нь нэмэх нь 30-ийг гэхээр чинь 80. Энэ компанийн 80.0 хувийн асуудал болж ярьж ирж байгаа байхгүй юу. Тэгэхээр ийм үү, эсвэл тэр энэ 30.0 хувь гэдэг чинь тэр 50-иасаа, 50 дотроо байгаа 30 хувь юм уу гэдэг нь нэгдүгээр асуудал. 
 
Хоёрдугаар асуудал бол өмнө нь хийж байсан хэлэлцээрүүд бол уурхайн Тавантолгойн орд бол 100 хувь төрийн мэдэлд байсан. Төрийн мэдэлд байсан. Зөвхөн оператор компаниуд Баруун, Зүүн Цанхи дээр оператор компанийн ийм л юу хийж байсан шүү дээ. Ашиглах ийм гэрээнүүд хийгдэж байсан. Одоо бол том Тавантолгойн хэдэн лиценз байгаа билээ. 5 лиценз байгаа билүү. 6 лиценз байгаа билүү. Том Тавантолгойгоо 30 хувийг нь түрүүн Д.Эрдэнэбат даргын хэлснээр хувьчилж байгаа байхгүй юу. Үнэн шүү дээ энэ чинь. Яг том Тавантолгойгоо 30 хувийг гадаадын хөрөнгө оруулагч нарт бид нар өгөх гэж байгаа ийм л нөхцөл орж ирж байгаа. 
 
Тэгэхээр энэ дээр гол нь энэ компанийн нөгөө үнэлгээний асуудал байгаа юм л даа. Тэгээд өнөөдөр одоо энэ Тавантолгой компани маань би ойлгохдоо бол нээлттэй компани гэж ойлгоод байгаа. Гэхдээ хамгийн гол нь хаалттай компани. Өнөөдөр сая гаруй хувьцаа эзэмшигчид нь өөрсдөө захирлуудынхаа зөвлөлд орж чаддаггүй. Эрх ашгаа хамгаалж чаддаггүй. Компаниуддаа ер нь компанийнхаа хувьцаа эзэмшигч нартай компанийнхаа тайлан балансыг одоо тайланг хүргүүлдэггүй. Ашигтай ашиггүй ажиллаж байгааг мэддэггүй ийм л хувьцаатай. Хувьцаатай ч юм шиг, хувьцаагүй ч юм шиг ийм л компани болсон байхгүй юу. 
 
Тэгэхээр одоо өнөөдөр яг энэ ард иргэдийн эзэмшиж байгаа 1072 ширхэг хувьцаатай энэ компанийн үнэлгээ өнөөдөр яг ямар байна вэ? Урьдчилсан байдлаар компанийн үнэлгээ, ордын үнэлгээ хийгдсэн зүйлүүд байна уу гэдгийг нэгдүгээрт тодруулахыг хүсэж байгаа юм. 
 
Хоёрдугаарт нь, бид 1072 ширхэг хувьцааны нэг хувьцааг 960 мянган төгрөгөөс багагүй энэ нэрлэсэн үнэ нь 960 мянган төгрөгөөс багагүй байна гээд ард түмэндээ энэ хувьцааг өгсөн шүү дээ. 
 
Ер нь ард түмний хүлээлт бол нэг хувьцаа 1072 ширхэг хувьцаа сая төгрөгийн үнэлгээтэй хувьцаа л гэсэн ийм л хүлээлттэй байгаа. Ийм хүлээлттэй байгаа. Тэгэхээр одоо энэ IPO хийх гэж байгаа, 30.0 хувийг гаргах гэж байхад бол бид нар ард иргэддээ нэг хувьцааг нь нэг сая төгрөгөөр үнэлүүлж өгчихөөд дахиад гаднын хөрөнгө оруулагч нарын өгөх гэж байгаа энэ 30.0 хувийг нэгж хувьцаа нь нэг сая төгрөгөөс доошоо үнэлэгдэх юм бол ард түмэн хүлээн зөвшөөрөхгүй шүү. Ард түмэн хүлээн зөвшөөрөхгүй. 
 
Энэ асуудлыг та бүхэн маань одоо сайн судалсан, хийсэн тооцоо, судалгаа энэ юмнууд нь юу байна вэ гэдгийг бас тодруулахыг хүсэж байна. 
 
Хоёрдугаарт нь, 6 тэрбумын асуудал яриад. 1.5-аас 6 тэрбумыг яриад байгаа байхгүй юу. 1.5-аас 6 тэрбум. 30.0 хувь. Тэгэхээр энэ бол маш их том зөрүү шүү дээ. 1.5. 500.0 сая доллар гэдэг чинь бас их мөнгө шүү. 1.5 юм уу, 2 тэрбум юм уу, 3 тэрбум юм уу, 4 тэрбум юм уу, 5 тэрбум юм уу, 6 тэрбум юм уу гэдэг чинь. 
 
Тэгэхээр ийм 1.5-аас. 1.5 ч байж болно, 6 тэрбум ч байж болно гэсэн ийм маягаар оруулж ирж ерөөсөө болохгүй шүү дээ энэ бол. 
 
Д.Дамба-Очир: - За хариулаад явъя. Д.Сумъяабазар сайд хариулъя. Дараа нь нэмж тодруулах юм байвал ажлын хэсгийнхэн тодруулаарай. 
 
Д.Дамба-Очир: - Л.Энх-Амгалан гишүүний асуултад хариулъя. Хувьцаатай холбоотой асуудал дээр ер нь 100 хувь төрийн өмчит улсын үйлдвэрийн газар “Эрдэнэс Тавантолгой” угаасаа явж байгаа. 
 
Тэгэхээр өмнө нь 39 дүгээр тогтоол дээр Их Хурлын 2010 оны 7 сарын 10-ны өдөр гарсан байдаг байхаа. 39 дүгээр тогтоол дээр ер нь энэ хувьцааг гадаад дотоодын хөрөнгийн биржээр одоо гаргах. Тэр 50 хүртэлх нь бол төрийн мэдэлдээ байгаад 20.0 хувь нь аж ахуйн нэгж, ард иргэд дээр очоод 10.0 хувь нь аж ахуйн нэгж дээр, 20.0 хувийг нь гадаадын хөрөнгийн бирж дээр гэсэн ийм Улсын Их Хурлын тогтоолын. Биш. 20.0 хувь нь гадаадын хөрөнгийн биржээр. 10.0 хувь аж ахуйн нэгжид, 20.0 хувь нь ард иргэдээр гэсэн ийм тогтоол, шийдвэрүүд гарсан байдаг. 
 
Одоо энэ бид нар энэ 39 дүгээр тогтоолын шийдвэрийн хэрэгжилтийг бол одоо бас хангах үүднээс хууль, тогтоолд нийцүүлж орж ирж байгаа. 
 
Тэгэхээр нэмээд бол 50 хувь гэдэг юм байхгүй ээ. Ерөөсөө ийм байгаа. Энэ дээр нэмээд хэлэхэд байна шүү дээ одоо яг иргэдэд өгсөн хувьцаанаас нийт 14.75 хувь чинь одоо “Эрдэнэс Тавантолгой” компани дээр албажаад бүртгээд ингээд албан ёсны болсон байгаа. Үлдэж байгаа 5.25 хувь чинь байгаа. Энэ бол одоо төрийн багц дотор явж байгаа. 
 
Нэмээд энэ дотор нь болохоор нөгөө тодорхой хэмжээнд тэр 300 мянган төгрөг тухайн үед бас улсуудад өгсөн оюутны тэтгэлэг хөтөлбөр, одоо хөрөнгө санхүү, мөнгө гээд л нэлээн их тийм санхүүгийн зүйлүүд явсан. Тэр дээрээс төр буцаагаад 5.25 хувиа одоо авсан. Нэмээд дээрээс нь аж ахуйн нэгжид хуваарилсан 10.0 хувиас 9.93 хувь нь бас төр дээр байж байгаа. 0.07 хувь нь аж ахуйн нэгж дээр одоо бүртгэлжүүлээд ингээд байж байгаа. 
 
Ер нь хувьцаа бол ингээд болохоор нийт, одоогийн байгаа, төр дээр байгаа тооцооллоор бол 50. Нэмээд дээрээс нь 9.93 хувь. Нэмээд дээрээс нь 5.25 хувь гэсэн ийм хувилбар буюу 65 орчим хувьтай байгаа байх. Төрийн мэдэл дээр. 
 
Энэ дээр нэмээд иргэдийн гар дээр байгаа 10.75. Ахиад гадаадад одоо хөрөнгийн бирж дээр гаргах 20.0 хувь гээд ингээд 100 хувь руугаа одоо очиж мөргөж байгаа. Тэгэхээр гадаадын хөрөнгийн бирж дээр гаргах 20.0 хувь гэдэг бол иргэдийнхээс тусдаа. Тэгэхдээ яг тэр 100 хувь дотроо 20.0 хувь нь явж байгаа. Хувьцааны тооцоонууд бол нэг ийм байдлаар явж байгаа Л.Энх-Амгалан гишүүн ээ. 
 
Мэдээж одоогийн байгаа Эрдэнэс Тавантолгойн хувьцааны үнэ ханш бол одоо яг benchmark дээр доод үнэ нь бол 933 төгрөгөөр тогтоосон байгаа. Тэрүүгээрээ одоо явж байгаа. 
 
Яг иргэн бүрт, иргэдэд одоо жишээ нь нөгөө 1072 ширхэг хувьцаагаа 933-аар үржүүлэхээр сая орчим төгрөгийн үнэлгээтэй нийт хувьцааны багц бол явж байгаа. Тэгэхээр бид бол энэ үнээс дээшээ байлгах, аль болох одоо их хэмжээний одоо жишээ нь үнэ цэнд хүргэх ийм л бодлого төлөвлөгөөг одоо боловсруулж Улсын Их Хурал, Засгийн газар одоо боловсруулаад Улсын Их Хурал руу одоо оруулж Эрдэнэс Тавантолгойг одоо эрчимжүүлэх ажлыг хуулийн хүрээнд, тогтоол шийдвэрийн хүрээнд хийхээр оруулж ирж байгаа. 
 
Эрдэнэс Тавантолгой компанийн одоогийн үнэлгээ бас л 2011 онд хийсэн Норвестийн үнэлгээгээр би одоо бас хэлнэ дээ. 5.7 тэрбум долларын ордын үнэлгээ хийлгэсэн. Компанийн үнэлгээг одоо бид нар дахин шинэчлэх шаардлагатай. Мөн нүүрс угаах үйлдвэр буюу баяжуулах үйлдвэрийн бас ТЭЗҮ-г шинэчлэх шаардлагатай байгаа. Тухайн үедээ нүүрс угаах үйлдвэрийн ТЭЗҮ. 2011 оны үнэлгээгээр байгаа. Одоо 7 жилийн дараахь үнэлгээ бол би арай өөдрөгөөр илүү одоо бас үнэ цэнэтэй би гарах байх гэж бодож байна. 
 
Нэмэгдээд дээрээс нь Бортээгийн ордын нөөц болон одоо чанарын хувьд бол…/минут дуусав/
 
Д.Дамба-Очир: - Тодруулах юм байна. 4 номер. Нэрээ хэлээд. Албан тушаалаа хэлээд яваарай. 
 
М.Дагва: - Уул уурхай, хүнд үйлдвэрийн сайдын зөвлөх. Л.Энх-Амгалан гишүүний асуусан 30.0 хувийн IPO-гоор IPO нь өөрөө хэдэн доллараар үнэлэгдэх вэ, хэдий хэмжээгээр үнэлэгдэх вэ. Ер нь Эрдэнэс Тавантолгой компани хэдий хэмжээний үнэлгээтэй байх боломжтой вэ гэдэг дээр нэмэлт мэдээлэл өгье. 
 
Тэгэхээр ерөнхийдөө бол 2011 онд Эрдэнэс Тавантолгой компани олон улсын зах зээл дээрээс IPO хийж хөрөнгө босгохоор бэлдэж байсан. Энэ бэлтгэл ажлын хүрээнд олон улсын зөвлөх, санхүүгийн зөвлөхүүдээс санал авсан байдаг. 15 олон улсын компани байгаа. BARCLAYS, Citibank, BNP Paribas, Credit Suisse, Deutsche, Morgan Stanley, Goldman Sachs, HSBC, Bank of America, UBS гэх мэтчилэн. Standard Chartered, ING гээд. Эдгээр компаниуд тухайн үедээ хамгийн дээд үнэлгээ бол Эрдэнэс Тавантолгой компанийг 28.8 тэрбумаар. Хамгийн доод тал нь 4 тэрбум доллараар үнэлж ингэж санал өгч байсан. 
 
Бид бас энийг нэлээн харгалзаж харж байгаа. Яагаад гэвэл тухайн үеийн коксжих нүүрсний дэлхийн зах зээл дээрх үнэ ханшийн байдал, өнөөгийн манай коксжих нүүрсний үнэ ханшийн байдал, зах зээлийг харьцуулаад. За яах вэ тухайн үед бол одоо Монгол Улс руу хөрөнгө оруулагчдын хандах хандлага, сонирхол их өндөр байсан гэдгээр хараад өнөөдөр бид нарын байгаа байдал арай өөр байгаа гэх мэтчилэн ингээд янз бүрийн хүчин зүйлсүүдийг бид нар тооцож ингэж хараад ерөнхийдөө бол манай дээр одоо хөрөнгө оруулалтын банкуудаас иймэрхүү маягаар санал ирэхэд бол доод тал нь 1.5 тэрбумаар. Дээд тал нь 6 тэрбум орчмоор манай 30.0 хувийг, “Эрдэнэс Тавантолгой” компанийн 30.0 хувийг үнэлж орж ирэхээр юм байна гэж ингэж бас харж байгааг хэлмээр байна. 
 
Д.Дамба-Очир: - Б.Жавхлан гишүүн асуултаа тавья. 
 
Б.Жавхлан: - За баярлалаа. Засгийн газрын оруулж ирсэн энэ мега төслүүдээ эрчимжүүлэх энэ хөтөлбөрийг мэдээж дэмжинэ. 
 
Тэгэхдээ энэ төсөл дээр тусгагдаагүй бас зарим нэг зүйлүүдийг анхааруулж хэлмээр байна. Бас техникийн шинжтэй ч юмнууд байна. Энэ төслийг нэлээн бас оройтож ирлээ. Тэгээд сайтар танилцаж амжаагүй зүгээр өнгөцхөн хараад. Техникийн шинжтэй хэлэх юмнууд бас байна. 
 
Төсөлд тусгагдаагүй зүгээр макро түвшний нэг иймэрхүү юмнууд байна, Д.Сумъяабазар сайд аа. Урд нь бас бүлэг дээр бид нар асууж байсан. Одоо энэ төсөл маань ингээд яваад, ингээд одоо эрчимжээд эхэлбэл манай эдийн засагт Оюу Толгойгоосоо дутахааргүй ийм нөлөө бүхий ийм том объект болно. Ийм биет болно. 
 
Тэгэхээр яах вэ одоо ингээд цонх гэж яриад байна. Энэ цонх чинь өөрөө хугацаатай. Цонх нь хаагдсанаас хойш бид нар яах вэ? Хэрвээ энэ хэмжээний одоо ингээд 6 тэрбум доллар гаруй ингээд хөрөнгө босгоод эдийн засаг руугаа хумиад оруулчихдаг. Сайхан л даа яг тэр үедээ. Тэгээд хэсэг хугацааны дараа энэ цонх маань хаагдах юм бол яг тэр хэмжээгээр эдийн засаг дээр бас сөрөг дарамт ирнэ. Тэр үед тэр хооронд бид одоо уул уурхайгаас бусад эдийн засгийн голлох салбарууд болох одоо аж үйлдвэрийн салбар, уламжлалт хөдөө аж ахуй, худалдаа, үйлчилгээ гээд. Эдийн засгийг тогтвортой гол авч явдаг энэ салбаруудаа өнөөдөр маш бага хүү, маш бага нөлөөтэй байгаа. Эдийн засагт. Энийгээ өсгөж тэлж чадахгүй байсаар байтал энэ уул уурхай маань эргээд нөгөө цонх нь хаагдаад унавал бид нар яг тэр хэмжээгээрээ эдийн засаг доошоо бүр цөмөрч унана. 
 
Тэгэхээр энэ бол ганц Тавантолгойн асуудал биш. Энэ манай эдийн засгийн бүхэлдээ макро түвшинд авч явах дунд, урт хугацааны ийм макро загварын хөгжлийн бодлого байх ёстой. Тэгээд тэр дээрээ яаж уяж энийг харж байгаа вэ? 4 жилийн дараа, 8 жилийн дараа, 10 жилийн дараа эдийн засаг маань ямар байдалтай байх вэ. Энэ маань ямар нөлөө үзүүлж ямар ямар сувгуудаар бусад салбаруудаа чирч авч явах вэ? 
 
Тэгэхгүй өнөөдөр ганц одоо харанхуй, яг одоо уул уурхайн технологи яриад, одоо бирж дээр гаргах IPO-гоо яриад, олж ирэх сайхан мөнгөө яриад ингээд явах юм бол маш өрөөсгөл болох гээд байна. Ерөөсөө л харанхуй л баахан мөнгө ингэж дарах гээд байна л даа. Энэ талаар одоо ямар бодлого, ямар загвар байна вэ? Энэ талаараа сонсмоор байна. 
 
Хоёрдугаарт, сая Л.Энх-Амгалан дарга бараг асуучихлаа даа. Би Б.Ганхуяг даргаас бүр асуумаар байна. Б.Ганхуяг дарга аа. Одоо энэ Тавантолгой чинь одоо Эрдэнэс Тавантолгой гэж одоо яг танай компанийн одоо энэ брэндээр гарах гэж байна. Явах гэж байна. Дэлхий одоо ганцхан таныг харна. Энэ одоо roadshow хийгээд ингээд явахад таныг болон танай багийг харна. Энэ миний хөрөнгө оруулалтыг, энэ хөрөнгийг одоо авч явах, энэ төслийг одоо үнэхээр сайн менежментээр ингээд аваад явах, улс төртэйгөө, энэ эх оронтойгоо хэр зохицоод олон улсад хэр амжилттай гарч ажиллаж чадах юм бэ гэдэг таны нүүр царай болон таны багийн туршлага, ур чадвар эндээс шалтгаална. Тэгээд тэр чинь бэлэн байна уу? 
 
Зүгээр энэ тооноос харахад 1.5-аас 6 тэрбумын хооронд гээд. Энэ чинь бүр 4.5 тэрбум долларын ийм зөрүүтэй ийм төсөөлөл хүлээлтийг ингээд дэлхий даяар та нар ингээд зарлачихлаа шүү дээ өнөөдрөөс эхлээд. 
 
Яах вэ 1.5 гэдэг нь тэр нөгөө 5.7-гоосоо суурь үнэлгээнээсээ л 30.0 хувь гэж гаргасан тоо л юм шиг байна л даа. Гэлээ гэхдээ ийм итгэлгүй ийм тоог одоо ингээд та нар дэлхий даяар зарлачихлаа шүү дээ. Хөрөнгө оруулагч нар чинь одоо эндээс эхлээд л. Одоо энэ цаасыг чинь олж авч хараад л ингээд тооцоо хийгээд эхэлнэ шүү дээ. Тэгээд энэ дээрээ яасан тийм итгэлгүй байна. Энэ дээр юу гэж бодож байна. Та нөхөд маань одоо хэр итгэлтэй байгаа юм бэ? Одоо та нараас л бүх юм шалтгаална шүү дээ. 
 
Одоо ингээд урьд нь…/минут дуусав/
 
Д.Дамба-Очир: - Хэн хариулах вэ? Д.Сумъяабазар сайд. Дараа нь Б.Ганхуяг. 
 
Д.Сумъяабазар: - Б.Жавхлан гишүүний асуултад хариулъя. Ер нь бол мэдээж ямар загвараар одоо эдийн засгаа бас хэрхэн харж байгаа вэ гэдэг ийм асуулт. Энэ бол зөв зүйтэй асуулт гэж бодож байгаа. Ер нь уул уурхайгаас хамааралтай байгаад ер нь бид цаашид яах юм бэ. Ямар байдлаар ер нь уул уурхайгаас орж байгаа орлогыг бусад салбаруудаа бас дэмжлэг болгож үзүүлэх вэ гэж. 
 
Энэ бол нөгөө Засгийн газрын түвшинд бас яригдаж байгаа хөдөө аж ахуйн салбар, аялал жуулчлалын салбарыг бас дэмжих хэмжээнд зайлшгүй орж ирнэ. Мөн уул уурхай дотроо байгаа дэд бүтэц, дагасан дэд бүтцүүд байна. Энэ төмөр зам, авто замын төслүүд бол зайлшгүй одоо бас ингэж бид нар яаралтай хөрөнгө оруулалт хийж энийг бол бас босгож ирэх ёстой гэж бодож байгаа. Эрчим хүч, усны асуудал ч гэсэн давхар орно. 
 
Ер нь бид нар төмөр зам, авто замынхаа асуудлыг одоо бас ойрын хугацаанд, энэ төлөвлөж байгаа хугацаандаа одоо барьж бүтээн байгуулаад ингээд эхэлчихвэл энэ цонх үе буюу хоёроос гурван жилийн хугацааг ашиглаж энэ бүтээн байгуулалтаа хийснээрээ дараагийн ирэх үнэ ханшийн хэлбэлзэл, эдийн засгийн бас хүндрэлтэй байдал руу орвол бид уурхайн одоо жишээ нь нүүрснийхээ борлуулалтын объёмыг нэмж одоо эдийн засагтаа үзүүлэх үр нөлөөг бас тодорхой хэмжээгээр барих ийм бас эерэг талууд бол бас гарна гэж тооцож байгаа. Мэдээж одоо хөдөө аж ахуйн салбарыг бол бид нар зайлшгүй бас гурван тулгуурт эдийн засгийнхаа бодлогын хүрээнд зайлшгүй хөгжүүлж гаргаж ирэх ёстой. Үүнтэй уялдаад одоо аялал жуулчлалын салбарууд Монгол Улсад бас хөгжих ёстой гэдэг ийм ерөнхий тооцоолол угаасаа явж байгаа. 
 
Энэ бол бас засаг дээр бас нэлээн нарийвчлалтай бас яригдах байх. Хариуцаж байгаа сайд нар нь бол бас энэ төсөл хөтөлбөрүүдээ бас бүлэг дээр болон холбогдох Эдийн засгийн байнгын хороон дээр бас нарийвчлаад танилцуулаад явах байх гэж би бодож байна. За манайхан танилцуулаадах. Хариулаадахдаа нэмээд. Б.Ганхуяг аа. 
 
Д.Дамба-Очир: - 3 номер. Б.Ганхуяг. 
 
Б.Ганхуяг: - За баярлалаа. Тэгээд ер нь энэ компани маань байгуулагдаад 8 жил болж байгаа. 2011, 2012 он, 2014 онд стратегийн хөрөнгө оруулагчийг сонгон шалгаруулах энэ ажлууд явагдсаныг та бүхэн бас мэдэж байгаа. 
 
Энэ хүрээнд сая бас М.Дагва зөвлөх хэллээ. Ер нь хуучин бид бас өөрсдөд дээрээ байгаа материалуудаа, дээрээс нь боловсон хүчнийхээ нөөцөө, цаашлах юм бол техникийн тодорхойлолтуудаа, дээрээс нь нөөцөө гээд ингээд, геологийн нөөцөө гээд энэ бүх зүйл дээр тооцож үзсэн. 2011 оноос хойш хийгдсэн IPO гаргахтай холбоотой ажил нэг 37 орчим хувьтай материал бэлтгэгдсэн байдаг юм билээ. Хуучин тухайн үед бас олон улсын зах зээл дээр гарах гээд аппликейшн форм хүртэл бөглөөд ингээд явж байсан. Энэ хүрээнд бас манай байгаа боловсон хүчнүүд маань бол ихэнхи нь байж байгаа. 
 
Сүүлд бол бас бид одоо IPO-гийн хэлтэс хүртэл байгуулаад ингээд явж байсан ийм ажлууд хийгдсэн. За одоо миний хувьд ч гэсэн бас энэ хүрээнд олон улсын зөвлөхүүдийг авах, нөгөө талаар дотооддоо байгаа эдийн засагчидтай хамтарч ажиллах энэ ажлуудыг бас зохион байгуулаад явж байна. 
 
Гуравт нь, ойрын хугацаанд бид нөөцийн нэгдсэн тайлангаа батлуулахаар ажиллаж байгаа. Мөн техник, эдийн засгийн үндэслэл 2011, 2012 онд батлагдсан үндэслэлүүдээ бас шинэчилж батлуулна. Мөн 2014 онд 20 сая тонн нүүрс баяжуулах хүчин чадалтай үйлдвэрийн техник, эдийн засгийн үндэслэлийг батлуулсан байдаг. Ингээд энийг нь одоо бас сүүлд бид нар бодлого гаргаад энийгээ 30 сая тонн болгохоор ингээд ажиллаж байгаа. 
 
Тэгэхээр энэ хүрээнд бол дотоодын зөвлөхийн баг бол бүрдсэн одоо ажиллаад явж байна. Одоо гадаадын итгэмжлэгдсэн аудит хийлгэх ажил бас бид нар сонгон шалгаруулалтаа эхлүүлээд ингээд явж байгаа. Тэгэхээр ер нь бол энэ IPO гаргах бэлтгэл бол нэг 40 орчим хувьтай хангагдсан гэж бас ойлгож болно. 
 
Д.Дамба-Очир: - М.Оюунчимэг гишүүн асуултаа тавья. 
 
М.Оюунчимэг: - Би бол бас энэ одоо бид нар бас цаг хугацаа хүлээхгүй. Тэгээд 2018, 2019 он л байна шүү дээ. Сонгуулийн өмнө ийм том төсөл хөдлөхөөр түүнээс орж ирсэн дөнгөж жаахан ашиг олонгуут тэр өөрөө халамжийн замаар ороод алга болдог тийм жишиг бидэнд бол хоёр гурван ч сонгууль дамнаад байгаа учраас энэ ажлыг би бас ингэж цаг алдалгүй яваасай гэсэн бодлого бол барьж байгаа. 
 
Гэхдээ бас асуух зүйлүүд байна л даа. Одоо энэ дээр энэ 39 дүгээр тогтоолыг гаргах үед би өөрөө бас Засгийн газарт ажиллаж байсан. Энэ 2010, 2011 онд. Сая бас хэлж байна тэнд. 15 олон улсын шилдэг компаниудыг цуглуулаад тэр үедээ Ерөнхий сайд С.Батболд дарга байсан. Гадаадад яг энүүгээр мэргэшсэн бүр мундаг Монголын залуучууд, тэгээд бас гаднын энэ олон улсын том компаниудыг яг шударгаар шалгаруулаад энэ баг бол үнэхээр мэргэжлийн түвшинд ажиллаж байсан юм. Би тэдний бас Пи Ар энэ тэрийг нь хийгээд л хамтраад нарийн бичиг гэдгээр явж байсан учраас сайн мэдэж байгаа. 
 
Тэгэхээр тэд нар үнэлэхдээ дээд тал нь 28.8 тэрбум, доод тал нь 4 тэрбум америк доллар гэж тэр үед үнэлж байсан. Тэр үед 1 доллар 1410.0 төгрөгтэй тэнцэж байсан. Долларын ханшийг одоо өнөөдөр гэхэд 2450, бараг 2460 хүрчихэж байна. Тэгэхээр энэ долларын ханшийн зөрүүгээр хүртэл энэ үнэлгээнд өөрчлөлт нөлөөлөхгүйгээр одоо яагаад 1.5-аас 6 гэдэг тоо бас арай л биш санагдаад байгаа юм. 
 
Яах вэ тэр үед та нар сая хэлж байна. Эдийн засгийн өсөлт 17.0 хувьд байсан. Монгол гэдэг нэр бараг ‘Minegolia’ гээд гадаад дотоодын хөрөнгө оруулагчид Монгол руу чиглэж. Тэр үед бол өөр байсныг бол бид нар мэднэ л дээ. ‘Boom’ болж байсан үе. 
 
Тэгэхээр нөгөө нэг илүү итгэл үнэмшил, ирээдүйг харсан чиглэлээр хөрөнгө оруулалт хийж ингэж үнэлж байсан гэж харж байгаа ч гэсэн энэ өөрөө бас эдийн засгийн үнэлгээ. Тэр хүмүүс зүгээр бас хий хоосон үнэлэхгүй шүү дээ. Тэгэхээр одоо яагаад бүр дэндүү энэ чинь 1.5 тэрбумаас 6 тэрбум гээд ийм дэндүү бас хоорондоо саяын гишүүдийн асуугаад байгаа заагтайгаар үнэлээд байгаа юм бэ? Ядахдаа тэр үед доод тал нь 4 тэрбум гэж үнэлж байсан юм чинь бид нар 4 тэрбумаасаа дээшээ явчих. Түрүүн хэлж байна лээ л дээ. 20 тэрбум хүртэл үнэлэгдэх боломжтой гээд бас сая бүлэг дээр манай эдийн засагч хүмүүс хэлж байсан. 
 
Тэгэхээр ингэж үнэлгээн дээр ер нь эргэж харж тооцвол яасан юм бэ? Энэ дээр ер нь яаж ингэж үндэслэсэн юм. Гол үндэслэл юу байсан юм бэ гэдэг дээр хариулт өгнө үү гэж хүсэх байна. 
 
Хоёр дахь зүйл нь. Тэр 2010 онд гарсан энэ 39 дүгээр тогтоол бол өөрөө аягүй сайн тогтоол болсон. Энэ тогтоол дээр бас туссан байгаа шүү дээ. Энэ ашгаараа дэд бүтэц барих. Энийгээ түшиглээд. Энэ нүүрсний ордоо түшиглээд зам, үйлдвэр, барилга, төмөр зам ингээд барих гэдгээ маш тодорхой заагаад өгчихсөн. Тэгээд “Эрдэнэс Тавантолгой” бол ашигтай ажиллаж байгаа. Бид нар өнөөдөр хамгийн сайн татвар төлөгч болтлоо улсад төсөвт оруулж байгаа орлого. Тэр битгий хэл өөр замаар орж байгаа мөнгө нь хүртэл их байлаа гээд л ингээд янз янзын юм яриад байгаа. 
 
Тэгэхээр эд нар өнөөдрийг хүртэл энэ 39 дүгээр тогтоолын хүрээнд “Эрдэнэс Тавантолгой”-гоос олсон нүүрсийнхээ ашгийг түшиглээд зам, үйлдвэр, барилга барьчих боломж байгаагүй юу? 
 
Д.Сумъяабазар сайд аа. Ер нь энэ одоо энэ IPO гаргахынхаа хажуугаар 39 дүгээр тогтоолоо ер нь нэг дүгнээд энэнээс энэ нь болж байгаа. Одоо бид энэ дээр нь ийм өөрчлөлт оруулаад цаашаа явах хэрэгтэй байгаа юмаа гэдгээ нэг тодорхой бас одоо энэ чуулганаар хэлэлцэхийн өмнө та нэг танилцуулчихвал бас нэг эргэлзээ үүсэхгүй. 39 байгаад байхад одоо дахиад нэг тогтоол гаргаж яах юм бэ ч гэдэг юм уу ийм нэг эргэлзээг хагалаад явчихвал бас зүгээр байна гэж хэлмээр байна. 
 
Хоёр дахь зүйл нь. Үндэсний аюулгүй байдлын зөвлөлөөс яг зөвлөмж гарсан юм уу? Үндэсний аюулгүй байдлын зөвлөл энэ 30 хувь дээр нь IPO гаргах тал дээр яг ямар байр суурь баримталж байгаа юм гэдэг дээр та нар нэг тодорхой мэдээлэл өгөөчээ гэж хэлэх байна. Баярлалаа. 
 
Д.Дамба-Очир: - Д.Сумъяабазар сайд хариулъя. 
 
Д.Сумъяабазар: - М.Оюунчимэг гишүүний асуултад хариулъя. Тэр 39 дүгээр тогтоолын бас хэрэгжилтийг бид нар бол ер нь яг бас дүгнээд. Ер нь бол яг үүрэг чиглэл өгөөд 39 дүгээр тогтоолын хэрэгжилтийг ер нь Засгийн газрууд, үе үеийн Засгийн газрууд ер нь хэрхэн хангасан, одоо яаж ажилласан талаарх дүгнэлт бол бас зөв байх. Би энэ дээр бас М.Оюунчимэг гишүүнтэй санал нэг байна. Тэгээд энэ дээр нь бид нар тогтоолын бас хэрэгжилтийг нь бас бэлдээд ингээд Их Хурал дээр танилцуулъя гэж бодож байна. 
 
Үндэсний аюулгүй байдлын зөвлөлөөр 2018 оны 6 сарын 14-ний өдөр орсон. Үндэсний аюулгүй байдлын зөвлөлөөр ороход дээрх оруулж ирсэн яг л энэ хувилбар яригдсан. Тэгээд энэ дээр бол дэмжлэгээ одоо дэмжиж байгаагаа бас дэмжиж одоо гаргасан. Тэгээд энэ тогтоолынх нь төсөл нь албажаад нэг дэх өдөр одоо салбарын сайдууд руу, Зам тээврийн сайд, Уул уурхайн сайд руу бас хүргүүлнэ гээд одоо Б.Ганхуяг дарга бас хэллээ. 
 
Тэгээд аюулгүй байдлын зөвлөмж бол ер нь яг бүлэг дээрээ оруулж байгаа, Эдийн засгийн хороонд оруулж байгаа. Би бас Ардчилсан намын бүлэгт бас танилцуулна гэж бодож байгаа. Тэгээд яг ийм л дүгнэлт байгаа. Зөвлөмжөөс бол зөрсөн юм бол байхгүй. За М.Дагва зөвлөх. 
 
Д.Дамба-Очир: - 4 номер. 
 
М.Дагва: - Хоёр асуултад хариулбал хоорондоо уялдаатай харагдаж байна. Нэгдүгээрт, нөгөө макро эдийн засагт 3 жил их хэмжээний хөрөнгө оруулалт орж ирж бүтээн байгуулалт хийгдсэний дараахь одоо цутгах мөнгөгүй болсон үе шокийг яаж давах вэ гэдэг асуудал. 
 
Тэгэхээр бид нар тэр дээр ерөнхийдөө бол одоо энэ нөгөө зөвшөөрөл гарсны дараа олон улсын шинжээч нартай энэ дээр ажиллаад энэ тал дээр бас нэлээн сайн Сангийн яамтай хамтарсан ийм зөвлөх үйлчилгээ авч ажиллана гэсэн ерөнхий чиг яригдаж байгаа яаман дээр. Тэгээд тэр цаашаа ажиллуулаад явах байх. Ерөнхийдөө бол бид нар нэг ийм байдал руу урьдчилсан байдлаар харж байгаа юм. 
 
Манай Монгол Улсын тогтвортой хөгжлийн бодлого 2030 дээр бол манай улсын нэг хүнд ногдох дотоодын нийт бүтээгдэхүүнийг 18 мянган долларын түвшинд хүргэнэ гэж байгаа юм. Тэгэхээр тэр ажлын зорилт нь гарсан боловч одоо болтол ерөнхийдөө нөгөө тэр зорилт гарч байх үеийн сууринаасаа дээшээ явж чадахгүй байгаад байгаа байхгүй юу. 
 
Тэгэхээр уул уурхайн салбар дээр ирж байгаа хариуцлагыг бид нар ялангуяа энэ гурван тулгуурт хөгжлийн бодлого дээр юу гэж ойлгосон гэхээр ер нь бол уул уурхайн салбар энэний эхний гишгүүр болгож энийг одоо нэг хөдөлгөж өгөх үүрэг бол энд ирсэн байна гэж ингэж ойлгож хүлээж авч ажлаа зохицуулж байгаа. Энэ дээрээ бид нар бол ялангуяа үнийн мөчлөг манай салбарт байгаа учраас бид маш болгоомжтой хандаж байгаа. Одоо удахгүй ашигт малтмалын үнэ унана гэдэг тийм прогнозууд бас дунд хугацаандаа. Тийм ээ. Дөрөв таван жилдээ бол яригдаад байгаа байхгүй юу. 
 
Тэгэхээр бид нарын хувьд бол ингэж харж байгаа. Нэгдүгээрт бид уул уурхайгаа дотор нь бас гурван тулгууртай болгох бодлогыг явуулъя гэж байгаа юм. Өнөөдөр бол манай уул уурхай ерөнхийдөө хоёр том тулгууртай байгаа. Нэгдүгээрт, нүүрс. Хоёрдугаарт, зэс байгаа юм. Гурав дахь дээр бол одоо яам ажиллаад энэ бүх чиглэлүүдийг хараад бодлогоо боловсруулаад байгаа. Ерөнхийдөө алтыг нэлээн томоор гаргаж ирээд тэрбум давсан экспорт хийдэг салбар болгох боломжийг харж байгаа. 
 
Дээр нь жоншны салбарыг бас тэрбум руу дөхүүлэх. Нэлээн гүнзгий боловсруулалттайгаар явах ямар боломж байна вэ гэж харж байгаа. Хэрвээ бид уул уурхайгаа бас 3-аас 4 тулгууртай болох юм бол бүх ашигт малтмалын үнэ зэрэг унахгүй. Нэг нь унаж байхад бас нөгөөдөх нь арай бага өртөөд явах нэг тийм юу байгаа юм. Мөчлөг зөрөх нэг боломж байгаа юм. Тэрэнд нэгдүгээрт найдаж байгаа. 
 
Хоёрдугаарт, Оюу Толгой төсөл анх хөрөнгө оруулалт нь хийгдэж байх үед бол нөгөө манай дотоодын хөрөнгө оруулалт шингээх чадвар нэлээн хэцүү байсан. Одоо бид нар юу турших гээд байгаа вэ гэвэл Тавантолгой ингээд хөдлөх үед Монголд баригдсан байгаа цементийн үйлдвэрүүдийн хүчин чадал. За тэгээд нөгөө төмөр замын бүтээн байгуулалтад ашиглагдах одоо дотоодын нөөц бололцоог бид нар туршина. Ингэснээрээ миний ойлгож байгаагаар бол өмнө нь бол зөвхөн уул уурхайн өсөлт яваад хөөсрөөд хагараад буцаад шалан дээрээ буугаад байдаг байсан өсөлтөөс арай өөр макро дүр зураг харагдах байх гэдэг хүлээлттэй байгаа. 
 
Зүгээр энэ дээрээ бид нар гүнзгий орж чадаагүй байна. Энэ чиглэлийн судалгаанууд цаашдаа хийгдээд явахад бол гишүүдэд тухай бүрд нь танилцуулаад явна гэсэн маягаар ингэж харж байгаа. 
 
Дээр нь энэ Тавантолгой төсөл маань өөрөө бол өргөн цар хүрээтэй төсөл бөгөөд дэд бүтэц нь хангалттай баригдсан байхад бол бас орд нь сайн орд учраас дараагийн үнийн мөчлөгийг даваад гарах чадвар нь бас нэлээн сайжирч байгаа юм. Тэгэхээр нөгөө борлуулалт нь сайн байгаад явчихад бол одоогийн энэ нөгөө авто замтай байгаа үе шигээ тэгж айхтар нэрвэгдэхгүйгээр явах учраас бас манай макро эдийн засагт үнийн мөчлөгөөс бол одоогийнх шиг ийм хатуу биш арай зөөлөн явах болов уу гэсэн. Бид нар бол нэг ийм хэдэн юмыг нэгдүгээрт харж байгаа. 
 
М.Оюунчимэг гишүүний асуугаад тэр нөгөө өмнө нь үнэлэгдсэн үнэлгээнээс та нар яагаад хаширлаад доош нь буулгаад байгаа юм бэ гээд. Бид бас нэлээн хаширлаад байгаа юм. Тэр дээр бол хэд хэдэн юм байгаа. Бид бол яах вэ Их Хурал дээр бас нэлээн дэлгэрэнгүй танилцуулга бэлдэж байгаа. Хамгийн энгийнээр хэлэхэд бид нар дунд хугацааны зах зээлийн судалгааг ингээд харахад одоо манай авто тээврээр тээвэрлэж байгаа манай коксжих нүүрсний зах зээл бол ерөнхийдөө Хятадын хойд бүс нутаг л болчихоод байгаа байхгүй юу. Төмөр замтай болохоор бид нар нэг далайн боомт хүрээд тэгээд эргэн тойрон руугаа гарах боломж бүрдэнэ. Гэтэл өнөөдөр яг ямар зүй тогтол яваад эхлэв гэхээр Хятад…/минут дуусав/
 
Д.Дамба-Очир: - Д.Эрдэнэбат гишүүн асуултаа тавья. Товчхон хариулаад яв л даа. 4 минут өгч байхад. 
 
Д.Эрдэнэбат: - Энэ Тавантолгой өнөөдөр ашигтай ажиллаж байгаа. Энэ Тавантолгой Монголын нийт иргэдийн хувьцаа шингэсэн цорын ганц Монгол Улсын уул уурхайн компани. Нүүрсний уурхайн технологийг Монголчууд өөрсдөө ашиглаж, хэрэглэж чадаж байгаа. 
 
Тийм учраас энэ компанийг гаднынханд өнөөдөр IPO-гоор. Тэр тусмаа 30.0 хувь гээд хяналтын багцгүй IPO гаргаад тэрийг нь худалдаж аваад илүү үр ашигтай ажиллана гэсэн ямар тооцоолол дээр энэ зүйлийг хийсэн юм бэ гэдгийг бид заавал тооцох ёстой гэж би харж байна. 
 
Өнөөдөр нүүрсний үнэ өссөн энэ үед бид нар Тавантолгойн нүүрсийг тонныг нь бараг 60 доллароор байхаа. Борлуулж байгаа. Одоо та нарын оруулж ирж байгаа энэ гаднынханд өгчихье. 2 тэрбум. Ойролцоогоор 2 тэрбум тонны нүүрс байх шиг байна. Энийг 1.5-аас 6 долларын үнээр өгчихье л гэдэг юм яриад байна. Хэрвээ бид нар үндэсний компаниа өөрсдөө авч явж чадах юм бол энийг 2 тонн чинь 120.0 тэрбум долларын борлуулалт болно. 
 
Тэгээд энэ 120.0 тэрбум долларын борлуулалтыг заавал ингэж 1.5-аас 6 тэрбум доллараар зарах өнөөдөр тийм нөхцөл шаардлага онцгойлон үүссэн юм уу? Би бол үүсээгүй гэж ингэж харж байна. Нэгдүгээрт. 
 
Хоёрдугаарт, энэ цорын ганц ард түмний компани учраас хэрвээ энийг гаднынханд худалдан борлуулах, энэ хувьчлах шийдвэрийг гаргаж байгаа юм бол энэ ард иргэдийн хувьцаа эзэмшигчдийн. Одоо өөрөөр хэлбэл тэр Л.Энх-Амгалан дарга ярилаа шүү дээ. Сая гаруй хувьцаа эзэмшигчдийн саналыг яаж авах юм бэ? Энэ асуудал чинь тун бүдэг байна гэж би ингэж харж байна. 
 
Өнөөдөр оператор компаниудыг ажиллуулаад ашигтай ажиллаж байгаа. Энэ оператор компаниуд ихэнхи нь үндэсний компаниуд байгаа. Хэрвээ 30.0 хувийн IPO хийгээд гадаадынхныг оруулж ирнэ гэвэл энэ бүх компаниуд ажилгүй болох эрсдэл үүснэ. Энэнээс яаж бид нарыг хамгаалах юм бэ гэдэг асуудал. 
 
Ерөнхийлөгч дээр хууль санаачилсан хууль юу гэж байна вэ гэхээр Тавантолгой компанийн тухай хууль явж байгаа. Тавантолгой компанийг нийтийн өмч болгоё. Үлдсэн 20.0 хувийг нь. Одоо 20.0 хувь нь ард нийтэд байгаа. 80.0 хувийг нь ард нийтийн өмч болгоод энэ компанийг үндэсний том компани болгоод тэрний дараа ямар хэлбэрийн хувьчлал хийх вэ гэдэг шийдийг энэ хуулийн төсөл явж байгааг Ардчилсан нам зарчмын хувьд дэмжсэн. 
 
Энийг Ерөнхийлөгчтэй ярилцаж байгаа одоо уул уурхайн яам энэ IPO-тойгоо хослуулах тал дээр ямарваа нэгэн зөвшилцөл, ойлголцол хийсэн үү? Энэ өнөөдөр маргаашгүй орж ирэх ёстой гэж би ингэж харж байна. 
 
Өнөөдөр яг энэ орж ирж байгаа зүйл чинь Үндсэн хуулийн агуулгатай бол үнэндээ бол зөрчилдөж байгаа. Үнэхээр газрын доорх баялаг бол ард түмний мэдэлд байна гэсэн Үндсэн хуулийн заалт байгаа. Энэ IPO бол газрын доорх баялгийн үнэлгээ хийгдэж байгаа энэ хувьчлалын утга учир. 
 
Өөрөөр хэлбэл газрын доор байгаа та нар 2 тэрбум тонн нүүрсээ гаднынханд хувьчилъя л гэсэн санаа орж ирж байгаа. Энэ нь өөрөө Үндсэн хуулийн зөрчил үүсэх үү, үгүй юу гэдэг надад нэг хариулт өгөөчээ. 
 
Энэ орж ирж байгаа тогтоолын төсөл чинь 2007, 2010 оны тэр 39 дүгээр тогтоолын төсөлтэй агуулгын хувьд яг ижил. 39 дүгээр тогтоолоо нэг дүгнэ. 39 дүгээр тогтоолоо дүгнээгүй байж давхар Тавантолгойн асуудлаар ийм тогтоол орж ирж байгаа нь би бол зарчмын хувьд буруу гэж харж байгаа. 30.0 хувь дээр одоо яг IPO хийхэд хөрөнгө оруулагчид орж ирнэ гэсэн баталгаа хаана байгаа юм бэ? Хяналтын багц 34.0 хувиар байдаг Монголын хуульд. Хяналтын багцгүй IPO хийж хөрөнгө оруулалт, хувьцаа эзэмшдэг ийм компани гарах юм уу, үгүй юу гэдэг дээр надад хариулт өгөөч. 
 
Манай бүлэг нэг дэх өдөр энийг эргүүлж нягталж сайн ярилцана. Тэгж байгаад эцсийн шийдвэрээ гаргана гэж ингэж бодож байгаа. За баярлалаа. 
 
Д.Дамба-Очир: - Д.Сумъяабазар сайд. Дараа нь 3 номер. Б.Ганхуяг хариулаад яваарай. Д.Сумъяабазар сайд. 
 
Д.Сумъяабазар: - Д.Эрдэнэбат гишүүний асуултад хариулъя. Ашигтай ажиллаж байгаа нь үнэн. Ялангуяа нүүрсний үнэ одоо дэлхийн зах зээл дээр өсөлттэй байгаа энэ цонх үед бол Эрдэнэс Тавантолгой ашигтай ажиллаж байгаа. Өмнө нь 2012-2016 оны хооронд Эрдэнэс Тавантолгой маш хүнд байдалд орсон. Өр ширэнд орсон. Босож өндийхөд түвэгтэй болсон. Тэрийг бол бид нар бол өөрсдөө биеэрээ бас туулаад тухайн үед Их Хурлын гишүүн байсан. Тавантолгойг бид нар яаж эрчимжүүлж, яаж одоо шинэ орлогыг нэмэгдүүлэх, өр ширнээс одоо салгах тал дээр мөн ч олон хувилбаруудыг бид нар бодож ярилцаж бас Их Хурлаараа оруулж, зарим нэг нь бүтэлгүйтэж байсан ийм баримттай нотолгоотой зүйл байгаа. 
 
Одоо бид нар энэ цонх үеийг бас ашиглаж ялангуяа бусад салбараа дэмжих, тэтгэх, ажлын байрыг нэмэгдүүлэх, эдийн засагт одоо бас үр өгөөжийг нь нэмэгдүүлэх, нийгэмд үзүүлэх үр нөлөөллийг нь нэмэгдүүлэх, энэ ард түмний хүлээлтийг бид нар хийж гүйцэтгэж одоо харуулахаас өөр замгүй болсон гэж бодож байгаа. 
 
2008 оноос хойш бид нар Тавантолгойн ордыг одоо эдийн засгийн эргэлтэд оруулна гээд 10 гаруй жил ярилаа. Нэг ч төмөр зам, нэг ч авто зам, нэг ч цахилгаан станц одоо баригдсангүй. Би төрийнхөө юмыг ярьж байна. Уучлаарай. Ийм зүйлүүд бас байгаа учраас бид нар төрийн өмчит улсын үйлдвэрийн газрын ашиг орлогыг нэмэгдүүлэх, засаглалыг зайлшгүй сайжруулах шаардлага байгаа. Одоогийн байгаа нөхцөл байдлаар бид нар хэрвээ яваад байвал ер нь бас уурхайн олборлох нөхцөл байдал хүндрэх. Дээрээс нь уурхай дотор явж байгаа тээвэрлэлтийн орон зай бас холдох, өртөг нэмэгдэх ийм байдал руу орохоор одоо ийм төлөв бол ажиглагдаж байгаа. 
 
Тэгэхээр бид нар ер нь Үндсэн хуулийнхаа хүрээнд, тогтоол шийдвэрийнхээ хүрээнд энэ Тавантолгойн төслийг бид нар оруулж ирж байгаа. Хууль дүрэм энэ дээр бол одоо зөрчсөн зүйлүүд байхгүй байгаа гэж би бодож байна. 
 
Ер нь бол энэ Тавантолгойн төсөл дээрээ бид нар одоо улс төржилт ч юм уу, улс төржүүлэх асуудлыг их болгоомжлох ёстой. Монгол Улсынхаа төлөө явах ёстой. Ард олныхоо төлөө явах ёстой гэж одоо бодож энэ төслийг бас ингэж нэлээн санаачлаад одоо Уул уурхайн яамнаас оруулж ирж байгаа. 
 
Ер нь мэдээж дотоодын аж ахуйн нэгжүүдийг бид нар шахна гэж байхгүй ээ. Харин дотоодын аж ахуйн нэгжүүдээ бид нар илүү хамгаалж, илүү ажлын байраар, илүү ажлаар хангах ийм нөхцөлийг бас оруулж ирж байгаа гэдгээ би бас хэлэхийг хүсэж байна. 
 
Хувьцаа эзэмшигчдийнхээ эрх ашгийг ч гэсэн нэн тэргүүнд хамгаална. Мөн 14.75 хувийг эзэмшиж байгаа ард иргэдийн эрх ашиг гэдэг бол өнөөдөр хамгийн түрүүний одоо бас бид нарын бодох ёстой, хамгаалах ёстой зөв асуудал. Эрдэнэс Тавантолгой эрчимжсэнээр, эдийн засгийн эргэлтэд орсноор хувьцааны үнэ ханш өсөж, ард иргэдэд ногдох орлого нь улаан, ягаан, цагаан тасалбар шиг битгий болчихоосой гэдэг үүднээс бид нар нэлээн хамгаалалтын байдалтай сайн зохион байгуулж энэ ард түмэндээ, иргэддээ хүртэх өгөөжийг одоо нэмэгдүүлэх ийм хувилбарыг бас бодож оруулж ирж байгаа гэдгийг бас хэлэхийг хүсэж байна. 
 
Д.Дамба-Очир: - 3 номер. Б.Ганхуяг тэр тооцоонуудыг нэг хэлээдэхээч. Нүүрсний тооцоо. 
 
Б.Ганхуяг: - 2 төрлийн үнэ явдаг. Өмнөх Чалко компанитай холбоотой нэг үнэ явдаг. Энэ бол урт хугацааны тогтвортой гэрээ байгаа. Энэ болохоор 61 доллар буюу одоо нөгөө floor price гээд суурь үнэ байгаа. Өөрөөр хэлэх юм бол бид сая энийг бол шинээр тогтоож авсан. 61 доллароос доошоо буусан тохиолдолд зөвхөн 61-ээ барина. Дээшээ гарсан тохиолдолд бол дээшээ өндөр өссөн энэ үнээ барина гээд ингээд улирал болгоны индекс байдаг. 4 аргаар тооцсон. Тэгэхээр энэ хүрээндээ бол бид бариад явдаг. 
 
Баруун Цанхийнх бол 70.1 доллароор зарагдаж байгаа. 1 тонн нүүрс. Тэгээд бодохоор яах вэ бид бол өнөөдрийн байдлаар нэг юм тодорхой хэлэхэд 1.2 их наяд төгрөгийн борлуулалтын орлого хийх ёстой. Энэ 2018 ондоо. Тэгвэл өнөөдрийн байдлаар бид бараг 800 гаруй тэрбум төгрөгийн орлого хийсэн явж байна. Тэгэхээр энэ үйл ажиллагааны хувьд ашигтай энэ 2018 ондоо ажиллах нь бол тодорхой харагдаж байгаа. Тэгэхээрээ үнэлгээ нь ч гэсэн бас үүнийгээ дагаад бас баталгаажих ийм боломж харагдана. 
 
Хувьцаа эзэмшигчдийн хувьд бол өнөөдөр яг компани сая 2018 оны 3 сард өөрийнхөө хувьцаа эзэмшигчдийг бүртгэж авсан. Яг өнөөдрийн байдлаар 2 сая 511 мянган иргэний хувьцаа бид нар дээр байж байна. Үүнээс 600 мянган иргэн эрхээ нээлгэсэн байдаг. Бусад иргэд бол нээлгээгүй байгаа ийм үзүүлэлттэй явж байна. 
 
Бид бол бас жил болгоны 4 сард хувьцаа эзэмшигчдийнхээ хурлыг хийдэг. Тэр хувьцаа эзэмшигчдийнхээ хурлаараа бас нээлттэй тайлангаа тавиад ил шилэн дансан дээрээ болон үйл ажиллагааны тайлангуудаа ингээд тавиад явдаг. 
 
Д.Дамба-Очир: - Д.Сумъяабазар сайд тодруулъя. 1 минут өгье. 
 
Д.Сумъяабазар: - За баярлалаа. Бид бол аль болох нээлттэй ил тод хэлбэрээр энэ олон улсын хөрөнгийн бирж дээр хөрөнгө босгох ажлыг явуулна гэдэг хувилбар байгаа. Энэ дээр бол яг зүгээр хувьчлах гэж байгаа ч юм шиг, хувьчлал руу оруулж байгаа хэлбэр нь өөрөө бас өнцөг нь буруу байна гэж би хэлэхийг хүсэж байна. 
 
Мөн дотоод болон гадаадын хөрөнгийн биржээр одоо давхар бид нар дамжуулж зэрэг гарахаар хувилбараа бодож байгаа. Дотоодын хөрөнгийн биржээр дамжуулснаараа бид нар дотоодынхоо санхүүгийн секторыг бас дэмжих, санхүүгийн салбартайгаа уул уурхайн салбар өөрөө бас уялдаа холбоогоо бас нягтаршуулж явах нь цаашдаа манай энэ хоёр салбарын үйл ажиллагаа бол одоо дэлхийн хэмжээнд хүрэх эхний суурийг тавьж байна гэж бодож байгаа. 
 
Тэгэхээр шууд хувьчлал хэлбэрээр нь бас ярьж болохгүй байхаа. Энэ бол хувьчлалаас өөр схем. Биржээрээ дамжуулна шүү дээ. Олон улсын стандартын дагуу дотоод болон гадаадын хөрөнгийн бирж дээр зэрэг гарна гэдэг. Тэгээд хөрөнгийн зах зээлээ бид нар хөгжүүлнэ. 
 
Д.Дамба-Очир: - Б.Баттөмөр гишүүн асуултаа тавья. 
 
Б.Баттөмөр: - Энэ Тавантолгойн төсөл бол Монголд байтугай дэлхийд их том төсөл. Том орд газар. 7.4 тэрбум тоннын нөөцтэй. Энэнээс 5.4 тэрбум тонн нь бол коксжих. 2 тэрбум орчим тонн нь эрчим хүчний нүүрс гэж байгаа. Ийм том уурхай, ийм том нөөц бол дэлхийд их ховор байдаг. Энэний нэг нь одоо Монголд байна. 
 
Тэгэхээр энэ Тавантолгойн энэ хувьчлалын асуудал одоо 100 хувь төрийн өмч байгаа. Энийг зөв хувьчилж үр ашигтай хувьчлах, үр ашгийг нь одоо энэ Монгол Улс өөрсдөө одоо эдлэх ийм л хувилбараар энэ төслийг одоо цаашдаа авч явах ийм шаардлага үүсэж байгаа юм л даа. 
 
Оюу Толгой төсөл бол том төслүүдийн эхлэл байсан боловч Монголын ард түмэнд үр өгөөжөө өгч чадаагүй. Гүүр болж чадаагүй. Энэ Тавантолгой төсөл бол дараа дараагийн одоо бас энэнээс том жижиг, энэнээс арай жижиг жижиг, одоо 20, 30-аад төслүүд байгаа. Энэ төсөл хэрэгжих гүүр нь болж өгөх учиртай байгаа юм. Тийм учраас энийг одоо зөв зүйтэй, үр ашигтай хувьчлах асуудал яригдаад байгаа юм л даа. 
 
7.4 сая тонныг жилд 50 сая тонн нүүрс экспортолно гээд ингээд үзэх юм бол 140 жил ашиглах нөөц байж байна л даа. Тэгэхээр энэ бүхнийг их олон талаас нь тооцох ийм үндэслэлүүд гарч ирж байгаа юм. Бид нар бол энэ зарах тухай л ярьж байгаа юм л даа. Яах вэ одоо өнөөдөр зарахаас ч өөр арга алга. Хаана эрэлт байна тэнд нийлүүлэлтийг хийх ёстой. Зах зээлийн. 
 
Гэхдээ би бол юу гэж хэлэх гэж байна вэ гэхээр энэ Тавантолгойн энэ бүлэг ордыг ашиглах одоо стратеги гэж одоо юу байна вэ? Дунд хугацаанд, одоо урт хугацаанд. Энийг бол зөвхөн өнөөдөр нүүрс худалдана гэдгээр бол авч үзэж болохгүй гэж үзэж байгаа. Би бол юу вэ гэхээр томоохон нефть, химийн үйлдвэрүүд. Эндээс тэр газаа гаргадаг. Химийн үйлдвэрүүд. Одоо нефть бүтээгдэхүүн гаргадаг гээд ингээд их олон үйлдвэрүүд одоо байж болох. Энийг ер нь яаж хардаг юм бэ? Манай Уул уурхайн яамныхан энэ дээр хариулт өгөөч гэсэн ийм асуулт байгаа юм. 
 
Хоёр дахь асуудал бол юу вэ гэхээр энэ нэг хувьцаа бол ард иргэдэд өгсөн нэг хувьцаа нь 933 төгрөг байгаа. Тэгэхээр энэ 933 төгрөгөөс доош бол энэ одоо компанийн хувьцааг ерөөсөө оруулж болохгүй. Тэгэх юм бол үр ашгаа алдана. Энийг одоо юу гэж тооцож байгаа вэ гэсэн хоёр дахь асуудал байгаа. 
 
Сая түрүүн тэр М.Дагва яриад байсан. Тэр ноль давхаргын нүүрсийг одоо ашиглах боломж. Бид яах вэ өнөөдөр хүртэл ингээд алдаа хийчихэж. Цаашдаа энэ алдааг ингээд давтах юм бол маш хүнд байдалтай болно, үр ашиггүй болно. Энийг одоо энэ алдааг засах ямар боломж байна вэ? 
 
Үр ашгийг дээшлүүлэх чиглэлд одоо юу байж болох вэ? Одоо юу вэ гэхээр тэр уулын ажил болон дотоод тээвэр, одоо тэр сайн засаглалыг тогтоох замаар одоо энэ үр ашгийг нэмэгдүүлэх. 800.0 тэрбум биш. Одоо энэнээс илүү үр ашиг олох ямар боломжууд байна. Энийг би Б.Ганхуягаас асууж байгаа юм. 
 
Сүүлийн асуудал. Энэ Монголд одоо нэгэнт бий болсон энэ бааз. За хувийн ч бай, хувьсгалын ч бай манай өнөөдөр Үндсэн хуулиар бол хувийн өмч, улсын өмч хоёр адилхан. “Энержи ресурс” гээд компанийн бий болгочихсон одоо тэр нүүрс угаах үйлдвэр байгаа. Энийг яагаад ашиглаж болох. 30 сая тонн хүртэл одоо угаах боломжтой гэж байна. Усных нь асуудал нь бэлэн байж байгаа. 
 
Тэгэхээр энэ боломжийг ашиглаад хоёр талаасаа тэр үнээ тохироод ингээд хийх боломж байдаггүй юм уу? Мөн одоо энэ миний сонссоноор бол хилийн цаад талд тэр мөрний эргээ дагаад олон нүүрс боловсруулах үйлдвэрүүд байгуулагдсан байдаг гэсэн. Тэдэнтэй тодорхой хэмжээний хөрөнгө оруулалт, нүүрсээр хөрөнгө оруулалт хийгээд түүхий нүүрсээ өгөөд тэнд угаалгаад үр ашгийг нь хамтарч хүртдэг ч юм уу олон одоо тийм үр ашгийг дээшлүүлэх ямар боломжууд байна вэ? Энийг одоо ер нь яаж тооцдог юм бэ? Манай яамны одоо энэ ажил хариуцсан улсууд энэ дээр хариултуудыг өгөөчээ гэж ийм асуултуудыг тавьж байна. 
 
Д.Дамба-Очир: - Хэн хариулах уу? Д.Сумъяабазар сайд хариулъя. Дараа нь тэгээд бусад хүмүүс нь хариулаад яваарай. 
 
Д.Сумъяабазар: - Б.Баттөмөр гишүүний асуултад хариулъя. Ер нь бид цаашдаа бол энэ ордын бас үнэ цэнийг өсгөх тал дээр бас нэлээдгүй ажлуудыг хийж хэрэгжүүлэх гэдэгтэй санал нэг байгаа. 
 
Ер нь IPO хийнэ гэдэг бол бас зөвхөн нэг салбарын ч асуудал биш. Энэ бол Монгол Улсын эдийн засагт үзүүлэх, бүх салбар тус бүрд нөлөө үзүүлэх гэдэгтэй би бол тантай санал нэг байна. 
 
Яг мэргэжлийнх нь зүгээс М.Дагва зөвлөх, Б.Элбэгзаяа даргыг саяны энэ Б.Баттөмөр гишүүний асуултад нэмээд хариулаадахдаа. 
 
Д.Дамба-Очир: - 4 номер өгье. Ажлын хэсэг. 
 
М.Дагва: - За баярлалаа. Би маш товчхон товчхон хариулъя. Түрүүн тэр нөгөө М.Оюунчимэг гишүүн дээр яагаад жаахан үнэлгээ буураад байна вэ гэдэг дээр. Ер нь бид нар зах зээлийн судалгааг харахад 2024, 2025 он гэхэд Хятад импортлогчоор дэлхийд тэргүүлэгч байхаа болиод Энэтхэг тэргүүлэгч болох юм билээ. Ингээд биднээс зах зээл алсраад явах гээд байгаа учраас бид бол одоо цаг алдаж болохооргүй байгаа. Нэгд. 
 
Хоёрдугаарт, энэ зүй тогтлыг дэлхий даяараа мэдэж байгаа учраас манай Тавантолгой компанийн үнэлгээнд болгоомжтой хандахаар юм билээ. 
 
Д.Эрдэнэбат гишүүний асуулт дээр маш товчхон нэг юм ярихад бол яах вэ Тавантолгой өнөөдөр ашигтай ажиллаж байгаа. Өөрсдөө ашиглаж чадаад байгаа гэдэг болохоос жаахан аягүй нарийнхан өнцгөөр л хараад байгаа өнцөг байгаа юм. Энэ дээр маш олон юмыг бол бид нар мэргэжлийн талаасаа ярьж болдог. Энэ дээр бид бас танд танилцуулга хүргүүлж болно. 
 
Операторуудыг яах юм бэ гэдэг асуудал дээр бол Тавантолгойн ордын хүчин чадлыг бид нар нэмж байгаа. Тавантолгойн ордын хүчин чадал нэмэгдэхэд “Эрдэнэс Тавантолгой” компани өөрөө бас тодорхой хэмжээнд өөрөө ашигладаг болох юм. Өнөөдөр гэрээтээр ашиглах энэ үйл явц бол одоо байн байн тендер зарладаг. Тэгээд тэрэнд орж байгаа компаниуд бол голцуу жижигхэн техникээр ордог. Яг Тавантолгойн ордод нь дүйцсэн стратегийн том тоног төхөөрөмж, хямд тоног төхөөрөмжөөр ажиллах нөхцөлийг бас тэр болгон бүрдүүлж чадахгүй байгаа нөхцөлийг арилгах гэх мэт ер нь энэний цаана олон сайн зүйл байгаа гэдгийг хэлмээр байна. 
 
Ноль давхаргатай холбоотой асуудал. Ялангуяа энэ эрчим хүчний нүүрсийг цогцоор нь ашиглах асуудал бол үнэхээр ерөөсөө маш чухал асуудал. Энэ дээр гурван зүйлийг хэлмээр байна. Нэгдүгээрт, яг одоо яагаад ч юм эрчим хүчний нүүрсийн экспорт их сайн байгаа юм байна. Өнгөрсөн жил 2 сая гаруй тонн агуулахад байсан бол одоо 500 мянга ч хүрэхгүй агуулахад үлдсэн байна. Иймэрхүү маягаар зүгээр Хятадын зах зээл заримдаа бол энэ ямар нэгэн ийм содон байдлаар юугаа бол аваад явчихдаг юм байна. Эрчим хүчний нүүрсийг. Нөгөө талд нь бол бид нар цахилгаан станцаар тодорхой хэмжээний нүүрсийг ашиглах боломжууд нь бол манай нөгөө энэ Тавантолгойн цахилгаан станцтай холбоотойгоор шийдэгдээд явна. Цаана нь зүгээр экспортод чиглэсэн цахилгаан станцын асуудал яригдах боломж нээлттэй байгаа. 
 
Хамгийн эцсийн, хамгийн гол шийдэл бол нүүрс, химийн цогцолборын асуудал байгаа. Энэ нь бол одоо яамны харж байгаагаар бол одоо IPO-гийн дараагийн шатны хөгжлийн асуудал гэж бидэнд ингэж харагдаж байгаа юм. 
 
Та “Энержи ресурс” компанийн нүүрс угаах үйлдвэрийг 30 сая тонн гэж андуураад байна. Энэ бол жилд 15 сая тоннын үйлдвэр байгаа юм. Ерөнхийдөө компани бол 2 модулиа ашиглаад 10 саяыг угаах хүчин чадалтай яваад нэгийгээ нөөцөд байлгах маягийн тактиктай харагдаж байгаа. Шаардлагатай тохиолдолд бол энэ үйлдвэрийг бас цогцоор нь ашиглах асуудал бол яригдахад ерөөсөө болохгүй юм байхгүй юм билээ. 
 
Ер нь “Эрдэнэс Тавантолгой” компани өөр дээрээ бол нүүрс угаах үйлдвэр барих хэрэгцээ нь байгаа. 
 
Д.Дамба-Очир: - Д.Сумъяабазар сайд. 1 минут тодруулъя. 
 
Д.Сумъяабазар: - Би түрүүн нөгөө Д.Эрдэнэбат гишүүний асуусан асуултад бас нэг орхичихлоо. Энэ нөгөө 30 хүртэл хувь дээр ер нь ямархуу үндэслэлээр бас гаргаж ирсэн юм бэ. Тооцоотой орж ирсэн юм бэ гээд. Энэ бол 2010 оны 39 дүгээр тогтоолд орсноор 20 хүртэлх хувийг одоо гадаад дотоодын хөрөнгийн биржээр, 10 хувь нь аж ахуйн нэгж, 20 хувь нь иргэд гэдэг ийм тогтоол одоо эрх зүйн хүрээнд орж ирж байгаа. Тооцооллоор орж ирж байгаа. 
 
Мэдээж би өөртэй чинь бас санал нэг байгаа. Стратегийн хөрөнгө оруулагч бол 34 хувь хүртэл буюу хяналтын багц дээр бас орж ирэх магадлал бол бас бий. Тэгэхдээ өнөөдөр Улсын Их Хурал дээр ороод дээрх асуудлыг бид нар бас ярилцаж байгаад одоо Их Хурлаас одоо ямар чиглэл, шийдвэр өгнө түүгээр нь одоо бид нар явах ийм боломжтой байгаа. 
 
Одоо бол Их Хурал дээр бол бүх зүйл байгаа учраас бид нар яг Их Хурлын эрх хүрээнд бас хамаагүй халдах нь бас хууль зөрчсөн хэрэгтэй болох учраас яг тогтоол шийдвэрийн дагуу оруулж ирж байгаа. За баярлалаа. 
 
Д.Дамба-Очир: - Өнөөдөр бол хэлэлцэх эсэхийг нь шийдэж байгаа. Ажлын хэсэг байгуулна. Энэ Байнгын хорооныхоо хурал дээр. Дээрээс нь зүгээр яах вэ би зүгээр нэг юм хэлэхэд, асуухад дотоодын хөрөнгийн бирж дээр 1072 хувьцааг амь оруулна гэж яриад байгаа. Тэгээд тэр ажил нь хэрэг зэрэг явж байгаа юм. Хэдэн сарын үед гарч ирэх боломжтой юм гэдгийг үе шаттайгаар гаргачих боломжууд нь бий. 
 
39 дүгээр тогтоолын ажлын хэсгийг би өөрөө ахалж байсан. 2010 онд. Тийм учраас энэ гаргасан тэр ард иргэдэд нь хувьцааг нь тараах, аж ахуйн нэгжид өгөх гадаадын хөрөнгийн бирж дээр гаргах. Монгол Улсын Засгийн газар нь 50 хувийг нь аваад хоцрох энэ тэр гээд энэ бүх заалтуудыг миний үед бид нар өөрсдөө сууж байгаад гаргаж байсан санагдаж байгаа юм. Бид нар гаргаж байсан. 
 
Нэг юм асуумаар санагдаж байгаа юм. Орд газрыг одоо энэ Тавантолгойг хөрөнгийн бирж дээр, олон улсын хөрөнгийн бирж дээр гаргахад амаргүй. Хугацаа, ямар хугацаанд та нар гаргах юм бэ гэдгийг би асуух гээд байгаа юм. Яагаад вэ гэхээр одоо нөөцөө та нар өрөмдөж байх ёстой. Жоркоор үнэлгээ хийнэ. Ордын үнэлгээг гаргана. Компанийн үнэлгээг гаргана. ТЭЗҮ-гээ боловсруулна. Аудит хийх хэрэгтэй болно. Компанид оруулах хэрэгтэй болно. Энэ бүх ажлуудыг чинь хийх хэрэгтэй байхгүй юу. Ингэж байж та нар бол одоо хөрөнгийн бирж дээр гаргана. 
 
Хөрөнгийн биржүүд дотроос харахад та нар Хонконгод гаргах нь хамгийн дээр болов уу л гэж харагдаж байгаа. Монголчуудыг арай ойлгох нь, худалдаж авах нь арай л нэг өөр, мэдээлэлтэй байгаа эсэх нь. Тэрнээс тэр Торонто худлаа байх даа бараг л. Тэр Америкийн юмнууд нь. Ийм зүйлүүд дээр та нар жаахан анхаараач. Хугацааны хувьд ямар хугацаанд та нар амжиж гаргах юм бэ? Одоо Deutsche bank, Golman Sachs, ING гээд том том банкууд бол хэдий хугацаанд нь та нарыг хөрөнгийн бирж дээр, Хонконг дээр гаргаад өгье гэж байгаа юм? Тэр нэг хугацааг нь хэлээд өгөөч. 
 
Д.Сумъяабазар сайдын микрофоныг өгье. 
 
Д.Сумъяабазар: - Би Д.Дамба-Очир даргын асуултад хариулъя. Ер нь бол олон улсын хөрөнгийн бирж дээр одоо хөрөнгө босгох ажил бол бас амаргүй олон шалгууруудыг давна. Их үе шатууд орно. Шаардлагатай бичиг баримтыг бүрдүүлэх. Тантай бол санал нэг байгаа. 
 
Ажлын хэсгийн ер нь IPO хийх ажлын хэсгийн бэлтгэлүүд бол 40 хувьтай одоо хангагдсан байгаа гэж манай Б.Ганхуяг дарга бол түрүүн хэлсэн. Бид нарын тооцоолж байгаагаар бол ер нь бол бид 180 хоног дотроо буюу 6 сарын дотор дотоодынхоо бэлтгэл бүх ажлуудаа одоо хангаад за тэгээд одоо үлдэж байгаа 6 сар буюу 6 сараас одоо 12 сарын хугацаанд багтааж одоо энэ IPO-гоо бид нар амжилттай бас хийхээр харж тооцож төлөвлөж байгаа. 
 
Д.Дамба-Очир: - Дотоодын хөрөнгийн бирж дээр гарах 1072 хувьцааны бэлтгэл хэр хангагдаж байгаа юм байна уу? Сая бол би бүр Санхүүгийн зохицуулах хороонд үүрэг өгч байгаа. Танай тэр хувьцаануудыг чинь бүртгэж авсан шүү. Аан. Б.Ганхуягаа. Тийм ээ. Тийм учраас Б.Ганхуяг хариулаадахдаа. 3 номер. 
 
Б.Ганхуяг: - Дотоодын хөрөнгийн бирж дээр гарах бэлтгэл ажлыг бол эхлүүлсэн явж байгаа. Ер нь бол харьцангуй дотоодын хөрөнгийн биржийн шаардлагыг бол хангах боломжтой компани байгаа. Тийм учраас бид бол 9 сар гэхэд бол бүртгүүлнэ гэж байгаа юм. Бүртгүүлчихнэ. Тэгж амжина. Арилжааг бол арай өөр бодлоготой явж байгаа учраас тэр бол дараагийн алхам болно. 
 
Түрүүн бас үр ашиг асуусан. Ер нь 2011, 2012 онд стратегийн хөрөнгө оруулагчийг сонгон шалгаруулах олон улсын тендер маань ямар болзолтой явагдаж байсан гэхээр ер нь компанийг яг бүхлээр нь хөгжүүлэх хүрээнд явж байсан. Тийм учраас хол үнийн дүнгийн зөрүү харагдаад байдаг нь бас тэндээ харагдаад байдаг. Яагаад гэхээр орж ирсэн 15 компани маань одоо яг дэд бүтэцтэй нь, нүүрс баяжуулах үйлдвэртэй нь, төмөр замтай нь, авто замтай нь, цахилгаан станцтай нь гээд ингээд нөгөө нэг аль дэд бүтцийн аль төсөл маань орсон байна, ороогүй байна гэдгээсээ шалтгаалаад үнийн дүн өөр өөр явж байсан гэдгийг бас энд албан ёсоор хэлэх ёстой юм байна. 
 
Дараагийнх нь болохоор энэ бид нар нүүрс баяжуулах асуудлаа бол нэлээн эрчимтэй явуулж байгаа. Гурван аргаар явуулж байна. Эхнийх нь бол бид нар “Энержи ресурс”-д угаалгах гээд хамтарсан ажлын хэсэг байгуулаад явж байгаа. Энэ хүрээнд бас бид нарт 19 мянга 200 төгрөг гэдэг санал нэг тонн нүүрсийг баяжуулах энэ үнийн саналаа өгсөн. Тэгэхдээ богинын тээвэр ороогүй, НӨАТ ороогүй байгаа учраас энэ бол эдийн засгийн хувьд бол үр ашиггүй харагдаж байгаа. Тиймээс бид бас дахиад хэлэлцээгээ үргэлжлүүлээд бас бид өөрсдийнхөө тооцоо бүхий саналаа тавьчихаад ингээд явж байна. 
 
Ажлын хэсгийн хувьд бол бас ойр ойрхон эрчимтэй уулзаж байгаа. Тэгэхээр энэ ажлаа бол бас нэлээн урагш нь явуулах боломжууд бол харагдана. Тэгэхдээ үнэ бас тохирохгүй бол бас хүндрэлтэй нөхцөл байдал үүсэх юм билээ. 
 
Дараагийнх нь болохоор бид нүүрс баяжуулах үйлдвэрийнхээ техник, эдийн засгийн үндэслэлийг 20 байсныг нь 30 болгож Эрдэс баялгийн мэргэжлийн зөвлөлөөр батлуулах гээд ажиллаж байна. Энэ бол манай өөрийн компанийн 10 сая 10 сая гэсэн гурван үе шаттайгаар блокийг оруулъя гэсэн ийм бодолтойгоор техник, эдийн засгийн үндэслэл нь бол шинэчлэгдэж хийж байгаа. 
 
Гурав дахь нь, яг түрүүн ярилаа. Хятадын талд бас манайхтай хамгийн ойрхон 21 орчим нүүрс баяжуулах үйлдвэр байдаг юм. Бид нар тэрэнтэй бас санал солилцоод үнийн саналуудыг нь бас авсан. Тэгэхээрээ үнийн саналыг нь авахад бол бас эдийн засгийн хувьд бас тийм өндөр ашигтай харагдахгүй байгаа нэг аюултай тал бий. Тэгэхээр энийг бас бид нар үргэлжлүүлж ингээд хийгээд явна. 
 
Д.Дамба-Очир: - Гишүүд асуулт асууж, хариулт авлаа. Үг хэлэх гишүүд нэрсээ өгье. Д.Эрдэнэбат гишүүн. За Б.Баттөмөр гишүүнээр тасаллаа. Т.Аюурсайхан гишүүн үгээ хэлээд явъя. 
 
Т.Аюурсайхан: - Яаралтай горимоор энэ асуудал орж ирж байна л даа. За яах вэ энэ Тавантолгой нүүрсний ордын үйл ажиллагааг эрчимжүүлэх талаар санал нэг байгаа. Томоохон авто зам, төмөр зам, цахилгаан станц, баяжуулах үйлдвэр, том том төслүүд хүлээгдээд байгаа. Энийг нь бас эхлүүлж хэрэгжүүлэх нь зүйтэй. 
 
Энэ IPO гаргах дээр бас нэлээн асуудал байна л даа. Яагаад гэвэл энэ танилцуулга дээр нэгдүгээрт Тавантолгойн баялгаа маш дутуу үнэлсэн. 5.7 тэрбумаар, 7.4 тэрбум тонн нөөц нүүрс. Үүний 5.4 тэрбумыг нь коксжих нүүрс гээд энийг дэндүү бага. Зөвхөн коксжих нүүрсээ гэхэд бусдыг нь хаяя гэхэд нэгхэн доллароор нөөцөө үнэлсэн байгаа байхгүй юу. Тэгээд энэ дээр үндэслэсэн болов уу гэж би бодож байгаа юм. IPO хийх нийт “Эрдэнэс Тавантолгой”-н хувьцааны одоо 30 хувийг нь 1.5-аас 6 тэрбум доллар босгоно гэж байгаа юм. Тэгэхээр энэ бол аягүй бага. Зөвхөн нийт төслийнхөө 7.4 тэрбум тонноо болъё гэхэд тийм ээ зөвхөн 5.4 тэрбум тонн коксжих нүүрсээ 1-ээс 4 доллароор одоо бид нар борлуулах гээд байгаа байхгүй юу. Энэ эрхийг нь Засгийн газрын тэргүүн У.Хүрэлсүх, Уул уурхайн сайд Д.Сумъяабазарт өгөх гээд байгаа байхгүй юу. 1-ээс 4 доллароор. 
 
Тэгэхээр энэний цаанах эрсдэл нь юу юм бэ гэх юм бол яах вэ 30 хувь гээд цаана нь 70 хувь төрд үлдэх байх гэж бодож байгаа бол энэ бол үгүй. 50 гаруйхан хувь үлдэнэ. 14.75 хувь нь иргэд 1072 хувьцааны хүрээнд эзэмшиж байгаа. Тэгэхээр төрд 50 гаруйхан хувь үлдэх гэж байгаа юм. Тэгээд энэний цаана хэрвээ бид нар алдчих юм бол энэ орд газраа, Эрдэнэс Тавантолгойгоо ерөөсөө тавиад туух гээд байгаа байхгүй юу. 
 
Та нар Чалког бод л доо. Чалко нүүрс урьдчилаад борлуулсан. Тийм ээ. Тонныг нь 22, за нэг 20 гаруй. Хэлбэлзэж байсан. 22 гэж бодох юм бол одоогийн энэ бид нарын хийх гээд байгаагаас 22 дахин их байгаа байхгүй юу. Тэр муу Чалкогийн гэрээ чинь 22 дахин их. 
 
Өнөөдрийн энэ нүүрсний зах зээл дээрх хөл хөдөлгөөн энэ үнэлэмжээс болоод. За сайн гэрээ хийх юм бол 40-өөс 50 доллараар урьдчилаад борлуулчихлаа гэх юм бол 40, 50 дахин илүү ийм боломж бидэнд байгаад байхад яагаад ийм одоо бага үнэлгээтэйгээр 30 хувийг нь борлуулах гээд байгаа юм. Тэгээд энэ 30 хувиар 1.5-аас 6 тэрбум доллар орж ирлээ гэхэд энэ яригдаад байгаа энэ төслүүдээ ер нь бол нэг хэсгийг нь зүгээр оролдоод л тэгээд л хийж чадахгүй л дээ. 
 
Тэгэхээр энэ төслүүд чинь яагаад хэрэгжихгүй байгаа юм гэдэг асуудал байгаа байхгүй юу. Энэ хэрэгжүүлэх дотоод, гадаадын хөрөнгө оруулагчдын зөндөө саналууд байгаа. Хөрөнгө оруулалтаа 100 гаргачихъя. Төрд 51 хувийг нь өгчихье. Төр 51 хувиа тухайн төслөөсөө орох ирээдүйн орлогоороо төлчих. Хөрөнгө оруулалтаа. Тэрнээс хойш тэгээд ашгаа аваа гэдэг ийм төслүүд хэрэгжихгүй. Энэ чинь улс төрийн гацаа, бизнесийн маргаан зөндөө юмнуудаас болоод байна шүү дээ. Энэ маргаанууд нь тэгээд л таслагдах тийм хэмжээнд ирэх юм уу гэдэг баталгаа бол бидэнд байхгүй. Тийм учраас яг энэ хэлэгдээд байгаа 1.5-аас 6 тэрбум доллароор нийт төслийнхөө 30 хувийг нь ингэж IPO гаргаад тавиад туучихаж бол болохгүй. За яах вэ 5-аас 10 хувь дээр нь IPO гаргая. Тэгээд альтернатив хувилбараар. Миний сая хэлдэг нүүрсээ урьдчилж борлуулах, эсвэл төсөл хөтөлбөр, авто зам, төмөр зам, цахилгаан станцынхаа хөрөнгө оруулалтыг нь одоо бүтээгдэхүүнээр үе шаттайгаар төлөх. Энийгээ хажуугаар нь хэрэгжүүлээд 5-аас 10 хувийг нь IPO гаргаад. Тэр дээр нь үзэх хэрэгтэй. Бид нар чадах юм уу, чадахгүй юм уу. Үнэлгээ нь хэд хүрэх юм. Хэн авч байна гэдгийг нь харж байж дараа нь 30 хувиа явахгүй бол энэ төрийн эзэмшлийн чинь зөндөө хувь нь явах гээд. 50 гаруйхан хувь үлдэх гээд байгаа байхгүй юу. Яг энэ хэлбэрээр дэмжих боломжгүй гэж би үзэж байна. 
 
Д.Дамба-Очир: - Л.Энх-Амгалан гишүүн үг хэлье. 
 
Л.Энх-Амгалан: - Ер нь бол яах вэ дээ Тавантолгойг хөдөлж байгаа ч зарим нь ярьж байгаа. Зарим нь үнэхээр хөдлөхгүй байна ч гэж ярьж байгаа. Тэгээд Тавантолгой хөдөлж байгаа юу гэвэл хөдөлж байгаа. Тэрэнтэй бол маргах хүн байхгүй. Гэхдээ хөдөлгөхдөө бол Хятадын нүүрсний ченжүүдийн бодлогоор л хөдөлж байгаа шүү дээ. Ерөөсөө л түүхийгээр нь л ахиухан зараад өгье гэсэн ийм л бодлогоор хэрэгжиж байгаа шүү дээ. 
 
Тэгээд өнөөдрийн энэ оруулж ирж байгаа энэ хувилбар бол мэдээж Д.Сумъяабазар сайд бол энэ 3 сая иргэдийнхээ эрх ашгийг бодсон, 3 сая иргэд маань энэ Тавантолгойгоосоо яавал урт удаан хугацаанд тогтвортой үр өгөөжийг хүртэх вэ л гэдэг нэг ийм хэлбэрийг судалж байгаад л оруулж ирж байгаа болов уу гэж бодож байгаа. 
 
Манайх хэцүү л дээ. Уул уурхайн популизм ихтэй улс. Тэгээд уул уурхайтай улс бүхэн популизмтай байдаг юм билээ. Популистуудтай байдаг юм билээ. Тэгээд энэ улсуудыг харьцуулахаар хамгийн өндөр уул уурхайн популизмтай улс орон чинь манайх болчихоод байгаа шүү дээ. Монголоос гарсан гадаадын хөрөнгийн бирж дээр IPO хийсэн энэ institutional investor-ууд гэж ярьдаг. Энэ Монголоос гарсан хувьцааг авсан бүх хөрөнгө оруулагч нар дампуурсан шүү. Дампуурах ч юу байх вэ бүгд алдагдал хүлээж гарч байгаа. Энэ бол бид нар маш гашуун сургамж. 
 
Оюу Толгой байна. Оюу Толгойг ч одоо 34-ийг төрд байх ёстой гэж ингээд зүтгэсээр байгаад л 34 хувийг 1 тэрбум доллароор авсан шүү дээ. 1 тэрбум доллар биз дээ одоо бид нар дээр байгаа зээл. Бичигдэж байгаа зээл чинь. Тэгээд зөвхөн энэний чинь хүү нь жилд 100 сая доллар шүү дээ. Тэгээд ингээд. Би ерөөсөө ойлгохгүй байгаа байхгүй юу. Ийм дампуу хэлэлцээр гэж байдаг юм уу. Ийм эх оронч үзэл гэж байдаг юм уу. Хувьцаа эзэмшигчээ өрөнд оруулдаг хувьцаа гэж би энэ Оюу Толгойн хувьцааг л хэлээд байгаа юм. Ямар ч өгөөж байхгүй. Хэрэв бид нар тэр татварын хөнгөлөлтүүдийг өгөөгүй, роялтигаа аваад, татваруудаа аваад явж байсан бол өнөөдөр Оюу Толгойн нөгөө улсын төсөвт өгч байгаа 320 тэрбум байхаа. Тэрнээс чинь хэд дахин л илүү мөнгөө аваад сууж байх ийм боломж өнөөдөр бид нар алдаад л сууж байгаа шүү дээ. Алдаад л суугаад байгаа. 
 
Тэгэхээр одоо ингээд 76 гишүүн энэ Тавантолгойг үнэлгээ хийнэ гэвэл байхгүй л дээ. 76 үнэлгээ гарч ирнэ. Тэгээд ингээд Их Хурал дээр энэ ордын үнэлгээг ингээд яриад сууж байдаг ийм улс орон гэж байдаг ч юм уу, ийм парламент байдаг ч юм уу би ерөөсөө ойлгохгүй байгаа. Бүгдээрээ далан зургуулаа уул уурхайчин болчихдог. 
 
Тэгээд энэ дээр бол хүссэн хүсээгүй энэ мэргэжлийн компаниуд нь хөрөнгө оруулалтын банкуудаа аваад тэгээд эд нар нь тэртээ тэргүй үнэлгээгээ хийгээд. Одоо бид нар нэг ийм дэлхийн дүрмээр л тогломоор байгаа юм л даа. Энэ олон улсын зах зээл дээр яаж үнэт цаас гаргадаг юм. Хөрөнгө оруулагч нар ямар шаардлага тавьдаг юм. Гэх мэтчилэнгээр энэ чиглэл рүү бусдын тоглодог ийм тоглоомын дүрмээр явахгүй бол одоо энэ дээр үнэлгээ танилцуулаад Их Хурлаас нэг үнэлгээний чиглэл авна гэвэл энэ бүтэхгүй. Энэ бүтэхгүй. 
 
Тийм учраас ерөнхий одоо энэ чиглэлүүдийг нь өгөөд тэгээд л тэр үнэлгээгээ хийгээд. Хамгийн байж болох хамгийн өндөр хувилбарууд нь юу байдаг юм гэдгийгээ л бодож энэ IPO-г амжилттай хийх ёстой л гэсэн ийм л бодолтой байгаад байгаа. 
 
Д.Дамба-Очир: - Д.Эрдэнэбат гишүүн үгээ хэлье. 
 
Д.Эрдэнэбат: - За баярлалаа. Энэ ард түмний хүлээлтийн тухай л ярьж байна л даа. Ард түмэн энэ Тавантолгой гэдэг энэ том уурхайгаас бидэнд хамгийн өндөр өгөөжтэй ашиг тэр хувьцаанд байгаасай л гэж хүлээж байгаа шүү дээ. Түүнээс дотоодын үйл ажиллагаанд орно гэдэг ийм хүлээлт байхгүй байхаа даа. 
 
Өнгөрсөн жил 460.0 тэрбум төгрөгийн ашигтай ажилласан. Тийм ээ. Энэний 14.0 хувьдаа ашгаа хэзээ өгөх юм бэ гэдгээ та нар бодож нэг тийш нь болгох хэрэгтэй л дээ. Тэгж байж наад Тавантолгой итгэл үнэмшил үүснэ. Саяны ярьж байгаагаар бол энэ 2018 онд. Одоогийн байдлаар хэрвээ 800 гэж байгаа бол мөн зөрүү нь бас 400 гаруй тэрбум төгрөгийн ашигтай ажиллах нь. 
 
Нүүрс бол дандаа унаж ингэж босож явдаг ийм циклтэй. Угаасаа дэлхийн зах зээлийн жишиг нь тийм. Бид нар энэ ашигтай үедээ яг үндэсний компанийнхаа хэмжээнд ажиллаад л ашигтай ажиллах максимум боломжоо л би хадгалж үлдэх ёстой болов уу гэж ингэж ойлгож байгаа. Энэ яриад байгаа 30 хувийн IPO хийхэд чинь хэн ч орж ирэхгүй. Хяналтын багцгүй. Тэгээд тэр хувьцаа худалдаж авдаг тийм ухаан муутай бизнес энэ дэлхийд байна гэж би бодохгүй байна. Тийм учраас хугацаа алдаж байгаа асуудал гэж би наадахыг чинь хэлмээр байна. 
 
39 дүгээр тогтоолоос дээрмийн аргаар чимээгүй авч байгаа энэ шинэ тогтоол орж ирж байгаа нэг зүйл байна. 39 дүгээр тогтоолын хоёр дахь нэг заалт дээр, “Б” заалт дээр нь нэг ийм юм байсан юм. 10.0 хувийг нь үндэсний аж ахуйн нэгжид тийм ээ нэрлэсэн үнээр худалдчихъя гэдэг заалт байсан юм. Би ойлгож байна. Наад оператор компани чинь жижиг компаниуд томрохгүй, өсөхгүй ингээд нэг ийм нэг зохион байгуулалт, менежмент муутай яваад байна гээд. Би тэрэнтэй санал нэг байгаа. Энэ бол бидний аргацаасан цаг мөн. Тэгэхдээ үндэсний компанийн хэмжээнд үндэсний аж ахуйн нэгжүүддээ бид нар яагаад энийг энэ тэргүүнд эсрэгээрээ нэрлэсэн үнээр худалдаад одоо яг манай Л.Энх-Амгалангийн хэлдэгээр авдаг татвараа төр нь аваад л явж байж болохгүй байгаа юм бэ. Одоо энэ чинь IPO хийхэд нь гаднын хөрөнгө оруулагч орж ирнэ. За аягүй бол ингээд Тавантолгойтой бас нэг гэрээ, нөгөө хувьцаа эзэмшигчдийн нөгөө талдаа гэрээ явна. Ингээд л одоо наадах чинь дахиад л манай Д.Сумъяабазар дараагийн замнал руу орж байгаа байхгүй юу. 
 
Бид яагаад ерөөсөө үндэсний компаниуддаа итгэхгүй байгаа юм бэ. Харин эсрэгээрээ наад 30 хувь чинь үндэсний компаниуддаа шууд нэрлэсэн үнээр тендер зарлаад юм уу, ил тод нэрлээд худалдчихаж болохгүй байгаа юм бэ. Энэ яагаад. Заавал яагаад гадаадын компани гээд байгаа юм бэ гэдэг юм нь дээр л би гайшраад байгаа юм. 
 
Тэгээд ирэх долоо хоногт нэг дэх өдөр Ардчилсан намын бүлэг хуралдана энэ асуудлаар. Өнөөдөр бид нар бас тодорхой шийдлүүд гаргаж чадаагүй. Яагаад гэвэл энэ тулгамдсан асуудал орж ирж байгаа учраас. Тийм учраас Д.Сумъяабазар сайдыг манай бүлэгт орж дэлгэрэнгүй наад нөхцөл байдлаа танилцуулаачээ. Бид нар ч гэсэн өөрийнхөө нөхцөл байдал, вариантуудыг та бүхэндээ ярья. Тэгж байж эцсийн шийдлээ гаргах нь зөв болов уу гэж би ингэж харж байгаа шүү. 
 
Д.Хаянхярваа: - Б.Баттөмөр гишүүн үгээ хэлье. 
 
Б.Баттөмөр: - За ингээд манай нөхдүүдийн хэлж байгаа бол зүйтэй. Одоо бид нар чинь XXI зуунд амьдарч байна. Түүхий нүүрс борлуулах, нэг жаахан угаагаад борлуулах нэг ийм л юм ярьж байгаа юм. Тийм. Тэгэхээр XXI зууны энэ бизнес гэдэг юм чинь хаашаа явж байна. XXI зууны энэ тоглоом яаж явагдаж байна. Энэтэй одоо хөлөө нийлүүлж бид нар явах ёстой. Жижиг орны хувьд бол энэ бүс нутгийн интеграцид одоо орж, олон улсад одоо ийм ийм арга хэмжээнд орсноор жижиг улсуудын үр ашиг нь их илүү байдаг гэж олон улсын байгууллагууд судалгаа гаргасан байдаг. Бид ч одоо үндсэндээ одоо сүүлийн жилүүдэд бол дотроо л одоо үзсээр байгаад л одоо ингээд дуусаж байна л даа. 
 
Энэ байгалийн баялагтай улсуудын эдийн засаг, улс төрийн энэ байдлыг энэ олон орны эрдэмтэд судлаад хэд хэдэн хэллэг гаргасан байдаг юм л даа. Тухайлбал түрээсийн улс гэж. Ямар нэгэн одоо тийм хөлс хүч гаргахгүйгээр одоо мөнгө олчихдог. Тэр олсон мөнгөөрөө одоо гарын салаагаараа урсгаад хэрэгтэй хэрэггүй юмандаа зардаг. Тийм байгалийн баялагтай улсад одоо тогтсон байдаг. 
 
Энэ зарчим нь яадаг вэ гэхээр нөгөө баян хоосны ялгааг одоо бий болгодог. Үндэсний компаниудаа дэмжиж байна гэдэг нэрийн доор одоо төрд өндөр албан тушаал хашдаг хүмүүс тодорхойгүй бизнесийн бүлэглэлийнхэнтэй нийлж энэ төрийн өмчийг үнэгүйдүүлж авдаг. Энэ утгаараа бол баян хоосны ялгаа гэж ярьдаг. Ийм л судалгаа байдаг юм билээ. 
 
Монгол Улс сүүлийн жилүүдийн байдлыг ингээд харахаар түрээсийн улс болоод. Бид нар одоо ер нь баялаг бүтээхгүй байна шүү дээ. Энэ нүүрс гэдэг юм чинь бол одоо бид чинь энэ Монголын ард түмэнд энэ дэлхий ээжээс бэлэглэсэн бэлэг байна шүү дээ. Энийг л одоо ухаж зарах л юм ярьж байгаа шүү дээ. Сая Т.Аюурсайхан гишүүний ярьж байгаа тэр 1 доллар гэдэг бол яг одоо нэг 3 доллар. 30 хувь нь 3 доллар. 3-аас 4 гэдэг бол одоо яг тооцоогоороо махчилсан тооцоогоор ийм л гарч ирж байгаа. 
 
Гэтэл одоо тэр 80 долларын нүүрсийг 50 доллар болгоод, 60 доллар болгоод урьдчилаад мөнгийг нь аваад тэрүүгээрээ бүтээн байгуулалт хийж болох. Бизнесийн олон арга бий. Бид нар одоо нөгөө унтаж байгаад сэрэв гэгчээр IPO гэж одоо нэг юм байдаг гээд л ингэж байгаад хичнээн ч олон жил ярив даа. IPO гэж. Хичнээн ч ард түмэн хүлээв дээ одоо. Ийм л байдалтай л явж байна л даа. Тэгээд энэ үр ашигтай болгох чиглэлд одоо сайн ажиллах шаардлагатай. 
 
Зүгээр ер нь бол бас юм хийе гээд оруулж ирж байгаа нөхдүүдийг бол дэмжиж байна. Д.Сумъяабазар сайд, яамны улсуудыг дэмжиж байна. Гэхдээ үр ашигтай. Монголын ард түмэнд. Үр ашиггүй юмыг бол IPO хийхийн хэрэггүй шүү дээ. Тэгээд үнэхээр одоо тэр хяналтын багцыг авахгүйгээр одоо хүн ордоггүй юм бол тэрийг худалдаж яах юм. Тэр одоо олон арга байна шүү дээ. IPO хийчихээр л их мундаг болчихдог юм гэж. IPO-г үр ашигтай хийж байж л одоо сайн болно шүү дээ.  
 
Сүүлийн үед бол энэ IPO хийдэг бол энэ баялаг дээр биш голдуу энэ мэдлэг шингэсэн эдийн засагтай, энэ мэдлэг шингэсэн бизнестээ энэ IPO хийдэг юм бол их амжилттай болж байна шүү дээ. Мэдлэгийн эдийн засагтай компаниудын IPO яаж өсөж байгааг та бүгд харж байгаа шүү дээ. 
 
Энэ болгоныг олон талаар нь их сайн бодож энийг үр дүнтэй хийх ийм шаардлага бол үүсэж байгаа. Энийг одоо бас. За тэр дотоод гадаадын. Одоо нэгэнт бий болсон боломжуудыг ашиглах чиглэлээр. Хятадын компаниудтай яриад өнөөдөр үр ашиг муутай байгаа бол яриа хэлцлийг бол нэг удаагийн уулзалтаар үр ашигтай болохгүй ээ. Үр ашигтай болгохын тулд ажиллах шаардлагатай. “Энержи ресурс”-ийн тэр одоо байж байгаа боломжийг 15 сая тоннын 10-ыг нь өөрөө ашигладаг байх. 5 сая тонныг нь ашиглаад гаргахад бол Монголын ард түмэнд Монголын аж ахуйн нэгжид л хэрэгтэй шүү дээ. Энэ болгоныг одоо ингэж дайчилж, энэ болгоныг одоо бодож ажиллах ийм шаардлагууд бол байгаа. Тэгээд энийг их сайн болгож ярих шаардлагатай гэж ингэж үзэж байна. 
 
Д.Дамба-Очир: - Ер нь зүгээр Тавантолгойг бол хөрөнгийн бирж дээр гаргах нь зүйтэй гэж би зүгээр санал бодолтой байгаа. Хувьцаат компани гэдэг бол хувьцаа эзэмшигчдийнхээ өмнө үүрэг хүлээдэг. Эрүүл байдаг. Тайлан баланс нь, бүх юм нь ил тод байх ёстой. Төрийн өмчит нэрийн доор очиж бүгдээрээ идэж ууж болохгүй. Тэр утгаараа бол хувьцаа гаргаад явах нь зүйтэй байхаа гэж бодож байгаа. 
 
Хувьцаа гэдэг чинь ерөөсөө хүүгүй мөнгө шүү дээ. Хэрвээ тэр нь олигтойхон гарч чаддаг л юм бол гаргаад явах нь зүйтэй юм болов уу гэж бодож байна. Ингээд гишүүд асуулт асууж, үг хэлж дууслаа. Одоо санал хураана. 
 
“Тавантолгойн нүүрсний ордын үйл ажиллагааг эрчимжүүлэх талаар авах зарим арга хэмжээний тухай” Улсын Их Хурлын тогтоолын төслийн үзэл баримтлалыг Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэсэн томьёоллоор санал хураалт явуулъя. 
 
90.0 хувиар уг санал дэмжигдэж байна. 
 
Тэгээд чуулганы нэгдсэн хуралдаанд Байнгын хорооны санал, дүгнэлтийг Б.Баттөмөр гишүүн танилцуулна. 
 
Ажлын хэсэг гарч байгаа. Ажлын хэсгийг би та бүхэнд танилцуулъя. Ажлыг хэсгийг Улсын Их Хурлын гишүүн Б.Баттөмөр ахалж байгаа. Т.Аюурсайхан гишүүн ажлын хэсэгт нь ороод нэлээн сайн анхаараад яв. Ж.Ганбаатар гишүүн орж байгаа, Х.Мөнхбаатар гишүүн орж байгаа. Хуулийн талаасаа. З.Нарантуяа гишүүн орж байгаа. Санхүү талаасаа. Г.Тэмүүлэн гишүүн орж байгаа. Уул уурхайн мэргэжлийн хүн. Я.Содбаатар гишүүн орж байгаа. Эдгээр гишүүд орж байна. Тэгээд хагас, бүтэн сайн өдөр ч гэсэн ажиллацгаа. Нэг дэх өдөр бол Д.Сумъяабазар сайд Ардчилсан намынхан аягүй сайн ойлголтуудыг өгөөрэй. Тэгэхгүй бол бас ойлгохгүй байна. 
 
Хоёрдугаарт нь, би дахиад нэг ажлын хэсгийг Та бүхэнд танилцуулах гэсэн юм. 
Хөрөнгө оруулалтын банкны тухай хуулийн ажлын хэсгийг өөрчлөхөөс өөр аргагүй болж ирж байна. Одоо жил тойруу болчихлоо. Аргаа бараад өнөөдөр ажлын хэсгийг өөрчилж байна. Тэгээд ажлын хэсгийн ахлагчаар Л.Энх-Амгалан гишүүнийг томилж байна. Тэгээд гишүүдэд нь Б.Баттөмөр гишүүн, Ж.Ганбаатар гишүүн, Я.Содбаатар гишүүн, Д.Эрдэнэбат гэсэн дөрвөн гишүүнийг оруулж байна. 
 
Өнөөдрийн Эдийн засгийн байнгын хорооны хуралдаан үүгээр дууслаа. Бүх гишүүддээ баярлалаа. 
 
Дууны бичлэгээс буулгасан:

